
Útdráttur 

 

Leikskólar og almenningsbókasöfn eru mikilvægar stofnanir í samfélaginu. Þær 

gegna mismunandi hlutverki en þó má finna þætti í starfinu sem skarast eins og 

menntun barna hvað varðar lestur og læsi. Markmið rannsóknarinnar var að skoða 

hvernig samstarfi á milli almenningsbókasafna og leikskóla væri háttað og athuga 

hvaða þjónusta er boði fyrir börn á leikskólaaldri sem og nýtingu leikskólanna á 

henni. Einnig að komast að því hvor aðilinn á frumkvæði að samstarfinu jafnframt 

því að athuga hver framtíðarsýn starfsfólks almenningsbókasafna og 

leikskólakennara væri um samstarfið. 

Ætlunin var að skoða þessi atriði til að gefa innsýn í samvinnu þessara aðila.  

Eigindleg aðferðarfræði var notuð við rannsóknina og opin viðtöl tekin við þrjá 

starfsmenn á barnadeild almenningsbókasafna og þrjá leikskólakennara. Í 

viðtölunum var stuðst við viðtalsramma sem ætlað var að veita svör við 

rannsóknarspurningunum sem lagðar voru fram. Niðurstöður benda til þess að áhugi 

sé fyrir hendi hjá viðmælendum um að standa vörð og efla samstarf 

almenningsbókasafnanna og leikskólanna. Fram kom að mikilvægt er að börnin fái 

tækifæri til að njóta þjónustu safnanna og að þau alist upp sem framtíðar notendur 

þeirra. Almenningsbókasöfnin geta jafnframt verið stuðningur við starfsemi 

leikskólanna. 

1 Inngangur 
 

Leikskólar og almenningsbókasöfn eru mikilvægar stofnanir í samfélaginu. Enda 

þótt hlutverkið sem þær gegna sé nokkuð mismunandi má þó finna ákveðna þætti 

þar sem það skarast. Báðar stofnanir koma að menntun barna hvað varðar lestur 

og læsi. Æskilegt er að stofnanir sem reknar eru fyrir almannafé hafi gott samstarf 

sín á milli og leitast þannig við að efla og treysta hlutverk og starfsemi hvor hjá 

annarri. Hér verður fjallað um rannsókn sem gerð var meðal starfsfólks 

almenningsbókasafna og leikskóla á höfuðborgarsvæðinu þar sem tilgangurinn var 

að skoða hvernig samstarfi þessara aðila er háttað.   

Áhugi minn á bókum fyrir börn hefur alltaf verið mikill og í starfi mínu sem 

leikskólakennari geri ég mér grein fyrir mikilvægi þeirra í uppeldi. Það eru 

forréttindi að upplifa það hvernig börnin lifa sig inn í sögurnar og að sjá hversu 

mikil áhrif þær hafa. Meðvituð um gildi bóka í umhverfi barna og í starfi með 

börnum þá vaknaði upp áhugi hjá mér á að kanna samstarfið á milli þessara 

stofnana nánar. 

Markmiðið með þessari rannsókn er að kanna hvernig samvinnu á milli 

almenningsbókasafna og leikskóla er háttað. Áherslan beinist einkum að því að 

efla lestraráhuga barna en einnig verur fjallað um aðra starfsemi og samstarf milli 

safnanna og leikskólanna. Ætlunin er skoða hvaða þjónusta er í boði fyrir 

leikskólana á almenningsbókasöfnum og notkun leikskólanna á þeirri þjónustu.  

Ennfremur er skoðað hvor aðilinn á frumkvæðið að samvinnunni. Eru bókasöfnin 

að hvetja leikskólana til að nýta sér þjónustuna eða eiga leikskólarnir 

frumkvæðið?  Mér er ekki kunnugt um að þetta viðfangsefni hafi verið rannsakað 

áður hér á landi. Með það í hug og með hliðsjón af því mikilvæga hlutverki sem 

bæði leikskólar og almenningsbókasöfn gegna tel ég þörf á að afla þekkingar á því 

hvernig samstarfi þeirra á milli er háttað. 

Rannsókn þessi er eigindleg og gagna aflað með viðtölum þar sem gengið var út 

frá eftirfarandi rannsóknarspurningum: 

Hvernig er samvinnu almenningsbókasafna og leikskóla háttað? 

o Hvernig nýta leikskólarnir þá þjónustu og aðstöðu sem í boði er á  

almenningsbókasöfnum? 

o Hvor aðilinn á frumkvæðið að samvinnu? 

o Hverjar eru hugmyndir starfsfólks bókasafna og leikskóla um   

samstarf í framtíðinni? 

 Rannsóknin er unnin sem 30 eininga lokaverkefni til MLIS-gráðu í bókasafns- og   

upplýsingafræði við Háskóla Íslands. Ritgerðin skiptist í sjö kafla. Í fyrsta kafla er 

ritgerðin og efni hennar kynnt og í  öðrum kafla er fræðileg umfjöllun um efni er 

varðar læsi og barnabækur. Einnig eru kynnt lög og stefnuyfirlýsingar er snúa að 

starfssemi almenningsbókasafna og leikskóla. Þriðji kafli inniheldur stutta 

umfjöllun um samvinnu almenningsbókasafna og leikskóla. Í fjórða kafla er sagt 

frá  framkvæmd rannsóknarinnar og markmiðum. Einnig er gerð grein fyrir 

rannsóknaraðferð, rannsóknarspurningum og fjallað um hugsanlegar takmarkanir. 

Í fimmta kafla er farið yfir niðurstöður úr viðtölum rannsóknarinnar. Í sjötta kafla 

er niðurstöður ræddar í tengslum við fræðilegt efni. Sjöundi kafli inniheldur 

lokaorð og áttundi kafli heimildaskrá. 

2 Fræðileg umfjöllun 
  

Hér er fjallað um fræðilegan bakgrunn rannsóknarinnar og skiptist þessi kafli í 

þrjá megin kafla. Fyrsti kafli fjallar um börn og lestur þar sem tekið er fyrir læsi 

og barnabækur. Annar kafli segir frá hlutverki og starfsemi almenningsbókasafna 

og að lokum eru hlutverk og starfsemi leikskóla skoðuð. 

 

2.1 Börn og lestur 

 
Í nýrri Aðalnámsskrá leikskóla (2011) er lögð áhersla á læsi og það nefnt sem einn 

af grunnþáttum menntunar sem ber að efla. Hér verður fjallað um bækur fyrir 

börn. Í þessum kafla verður skoðað hvað fest í hugtakinu læsi. Einnig verður 

athyglinni beint að hugtakinu bernskulæsi. Síðan verður fjallað um barnabækur og 

að lokum sagt frá mikilvægi barnabóka. 

 

2.1.1 Læsi 

 

Í hugtakinu læsi felst að það er áunnin færni einstaklings til að notfæra sér 

tungumálið til lestrar og ritunar. Læsi er færni sem einstaklingurinn hefur áunnið 

sér og ekki er hægt að kenna heldur efla (Guðmundur B. Kristmundsson, 2009). 

Læsi felst í samverkan nokkurra þátta eins og færninni að breyta bókstöfum í 

hljóð,  tengja hljóðin í orð og þeirri getu að nota orðin til að búa til setningar. Í 

hugtakinu læsi er einnig um að ræða hæfileikann að tengja efni sem lesið er við 

eigin reynslu og upplifanir í lífinu (Stefán Jökulsson, 2012).   

Þessir þættir virka því allir saman, það þarf að breyta bókstöfunum í hljóð, tengja 

þarf hljóðin saman svo úr verði orð og orð þarf að nota til að búa til setningar, 

greinar og bækur. Einnig þarf færni til að skilja merkingu og hugsun á bak við 

ritað mál. Sumir segja að hægt sé að horfa á læsi út frá reynslu hvers og eins. 

Einstaklingar túlka ákveðna merkingu út frá eigin reynslu. Þeir sem aðhyllast 

þessa skoðun halda því fram að ekki sé hægt að mæla læsi einstaklinga þar sem 

hver og einn hafi mismunandi skilningi á efni út frá eigin upplifun. Hefðbundið 

læsi snýr að flestra mati um prentmál en Stefán Jökulsson (2012) heldur því fram 

að læsi snúist aldrei um eina tegund máls, prentmáls eða talmáls, heldur litist 

merkingarsköpunin af reynslu hvers aðila. Ýmis konar skynjun og skynhrif, litir, 

snerting, angan og hljóð hafa áhrif á reynslu viðkomandi einstaklings. Þó að ýmsir 

séu þeirrar skoðunar að hægt sé að mæla læsi með því að leggja próf fyrir 

nemendur og á þann hátt finna út hverjir eru læsir eða ólæsir þá samræmist það 

ekki þeim hugmyndum sem hafa komið fram að í læsi felist merkingarsköpun sem 

er afrakstur fjölbreyttra verkefna og samskipta við annað fólk (Stefán Jökulsson, 

2012). 

Samkvæmt þessu er læsi afrakstur margra samvirkandi þátt og því er vert að 

skoða hvernig starfsemi almenningsbókasafna og leikskóla geta örvað þennan 

þroskaþátt.  

 

2.1.2 Bernskulæsi 

 

  Við fæðingu byrjar barn strax að tileinka sér þær upplýsingar sem það fær frá sínu 

nánasta umhverfinu. Þekking barnsins á tungumálinu heldur áfram að þróast með 

vexti þeirra og tileinkun á lestri og ritun (Morrow, 2012). Hugtakið bernskulæsi er 

sú þróun sem einstaklingurinn gengur í gegnum áður en formlegt lestrarnám er 

hafið. Undirbúningurinn hefst við fæðingu og þættir sem hafa áhrif á þróun 

bernskulæsis eru örvun frá umhverfinu og bein kennsla. Leikur barna hefur stóru 

hlutverki að gegna og er mikilvægt að börn æfi þætti eins og að krota, teikna  og 

skoða táknin í umhverfi þeirra (Steinunn Torfadóttir, e.d.). Í grein sinni 

Kraftaverk og kræsingastaðir fjallar Guðmundur B. Kristmundsson (2000) um 

mikilvægi þess að örva börn strax frá fæðingu. Hann tekur fram að heimili og 

skólar hafi stóru hlutverki að gegna við eflingu orðaforða hjá börnum.  

Guðmundur tekur fram að góður orðaforði hjálpi einstaklingum við að tjá 



 

 

11 
 

hugsanir sínar og sé jafnframt ein forsenda þess að geta aflað sér þekkingar. 

Ásthildur Snorradóttir og Sigurlaug Jónsdóttir (2000) fjalla einnig um mikilvægi 

umhverfisins í þessu sambandi og benda jafnframt á að strax á leikskólaaldri þarf 

að efla tilfinningu barnanna fyrir byggingu málsins. Þær segja ennfremur að öllum 

ráðum þurfi að beita til að hvetja börn til bóklestrar og gera almennt grein fyrir 

mikilvægi þess að lesa bækur fyrir börn og að val á þeim þarf að miða við þroska 

barnanna. 

 Reynsla barna hefur mikið að segja til um þróun læsis. Hún mótast af umhverfinu 

og áhrifum þess á barnið. Gunn (1995) leggur áherslu á að aðilar sem starfa með 

börnum geti aukið þennan reynsluheim þeirra með því að skapa aðstæður sem 

hafa áhrif á þessa þróun. Hún tiltekur nokkur atriði í þessu sambandi og segir að 

börn þurfi fyrst að öðlast reynslu af texta sem þau fá tækifæri til þegar lesið er 

fyrir þau. Almennt viðhorf foreldra til menntunar ásamt leiðsögn þeirra hafa áhrif 

á þessa þróun, auk þess almennur lestur á heimilinu. Gunn leggur einnig áherslu  á 

sögubækur og segir að lestur þeirra fyrir börn hafi þýðingu fyrir þróun læsis. Í 

grein Ágústu Pálsdóttur Viðhorf og lestur  (1998) kemur fram að margir þættir 

þurfi að koma til svo lestur verði áhugamál ungra lesenda. Lestrarhegðun foreldra 

og þær aðferðir sem þeir nota til að vekja áhuga barnanna hafa þar mikið að segja. 

Tekið er fram að hvatning barna til lesturs er ferli sem sífellt þarf að huga að og 

ekki er nóg að lesa fyrir börn á unga aldri, heldur þarf að halda þróuninni áfram 

eftir að þau eru orðin læs. Jafnframt er tiltekið að mikilvægt er að fara með börnin 

í heimsókn á bókasöfn og lögð er áherslu á að ræða við börnin um þær bækur sem 

lesnar eru. Lestur þarf að vera stór þáttur í uppeldi barna og mikilvægt að 

foreldrarnir séu góðar fyrirmyndir með því að gera eigin bókalestur sýnilegan 

börnum. Í rannsókn sem Hendriette Romme Lund (2007) gerði á börnum sem lesa 

mikið  kom fram að þau sögðust meðal annars hafa upplifað hvatningu til lestrar 

frá foreldrum sínum sem einnig voru áhugasamir um lestur bóka. Í rannsókn 

hennar kom jafnframt fram að nánasta umhverfið eins og skóli, skólasafn og 

almenningsbókasafn skipti máli. Að vera í vinahóp þar sem lestur er almennt 

viðurkennd hegðun hefur einnig mikið að segja. Brynhildur Þórarinsdóttir kemst 

að sömu niðurstöðu í grein sinni Bókaormafræði (2009). Hún segir að þau börn 

sem hafa áhuga á bóklestri eigi það sameiginlegt að koma frá heimilum þar sem 

bóklestur er almennt mikill á sýnilegan hátt. 

Umhverfi barnsins hefur áhrif og í hinu daglega lífi  þarf það að vera í þroskandi 

aðstæðum með aðgang að efnivið sem örva mál og læsi. Leikskólar hafa þarna 

stóru hlutverki að gegna og þurfa að stuðla að góðri almennri málörvun sem tengd 

er við athafnir dagsins (Anna Þorbjörg Ingólfsdóttir, 2011). Börn læra aðferðir 

lesturs þegar bækur eru lesnar fyrir þau. Þau átt sig á lesáttinni, að lesið er frá 

vinstri til hægri og niður blaðsíðuna. Það hjálpar börnunum að öðlast skilning á 

því að ritmál hefur merkingu (Anna Þorbjörg Ingólfsdóttir og Ingibjörg Ósk 

Sigurðardóttir, 2011). Þórdís Þórðardóttir (2012) segir að í gegnum skapandi starf 

og leik öðlist tungumálið merkingu hjá börnum og geri þeim kleift að öðlast færni 

til tjáskipta og gagnrýni í hugsun. Þórdís fjallar ennfremur um mikilvægi þess að 

starfsfólk leikskóla sé meðvitað um að hafa á boðstólum sem fjölbreyttasta 

afþreyingarefni.   

 

2.1.3 Barnabækur 

 

,,Góðar barnabækur eru ekki bara tæki til lestrarþjálfunar heldur gera þær 

börnin læs á samfélag sitt og menningu.“ (Brynhildur Þórarinsdóttir, 2006, 38). 

Hér verður sagt lítillega frá þróun barnabóka og fjallað um mikilvægi þeirra og 

áhrifum á líf barna. 

Bækur eru oft flokkaðar niður í barnabækur eða fullorðinsbækur þó að ekki sé 

alltaf um skörp skil á milli þeirra að ræða. Ýmsar tegundir bókmennta eru þó 

yfirleitt flokkaðar sem barnabókmenntir og má þar nefna ævintýri og þjóðsögur, 

myndabækur og unglingabækur. Einnig er um að ræða bækur sem sérstaklega eru 

skrifaðar fyrir stúlkur og drengi. Ekki er í raun um neitt eitt bókmenntaform að 

ræða heldur er hægt að álíta að barnabækur sé samnefni yfir margar tegundir 

bókmennta sem aðlagaðar eru yngri lesendum (Dagný Kristjánsdóttir, 2005).  

Sögu barnabóka má rekja til uppeldisfræðiáhuga upplýsingamanna í Evrópu á 18. 

öld. Borgarastéttin kom fram í Evrópu og kom á stofn skólakerfi. 

Upplýsingamenn höfðu það markmið að efla frelsi einstaklinganna og uppræta  

hjátrú og hindurvitni. Stefnan var að efla menntun á meðal fólks. Þeir aðilar er 

aðhylltust þessa stefnu börðust fyrir prentfrelsi og því að koma á fót 

prentsmiðjum. Einn þáttur sem horft var til voru barnabækur og það hlutverk sem 

þær áttu að gegna. Þær áttu að vera fræðandi fyrir börn, efla vitund þeirra og 

uppræta þjóðtrú. Í kjölfar þjóðfélagsbreytinga urðu heimilin einangraðri, meðal 

annars vegna flutninga úr sveit í úthverfi borga, og finna varð verkefni handa 

börnunum þar sem þau tóku minni þátt í atvinnulífinu. Svarið við því var að 

stofna skóla og sjá þeim fyrir bókum (Silja Aðalsteinsdóttir, 1982). 

Í framhaldi af þeim breytingum sem raktar hafa verið fóru menn að sjá sér hag í  

því að gefa út sérstakar bækur fyrir börn (Silja Aðalsteinsdóttir, 1982). Fyrstu 

bækurnar sem gefnar voru út með börn í huga komu út í lok 17. aldar en þær 

innihéldu dæmisögur og ævintýri (Anna Þorbjörg Ingólfsdóttir, 2006). Ljóðabókin 

Barnaljóð eftir Vigfús Jónsson sem gefin var út árið 1780 í Kaupmannahöfn er 

talin vera fyrsta bókin sem skrifuð skrifuð var handa íslenskum börnum (Silja 

Aðalsteinsdóttir, 1982). 

 

2.1.4 Mikilvægi barnabóka 

 

Í þessari flóknu veröld er hlutverk bóka að vera bestu vinir 

barna, til dæmis með því að vekja þeim hlátur og blóð – rjúfa 

einangrun þeirra fábreyttum „barnaheimi“, opna auga þeirra 

fyrir réttlæti og óréttlæti, gefa ófrjóum og stöðluðum dagdraumum 

á kjaftinn með mergjuðum veruleika, hefja veruleikann í æðra 

veldi með því að örva og næra hugmyndaflugið, ímyndunaraflið, 

afl þeirra hluta sem breyta skal (Silja Aðalsteinsdóttir, 1990, 228). 

 

Bækur hafa áhrif og rannsóknir sýna fram á mikilvægi þess að kynna bækur fyrir 

börnum snemma á lífsleiðinni. Því fyrr sem náð er til barna í gegnum bækur er 

lagður grunnur að bókmenntaáhuga sem þau munu njóta alla sína ævi og hjálpar 

þeim til við að feta sig áfram í lífinu (North, 2000). Að ala upp bókaorma krefst 

æfingar og verja þarf tíma í að gera börn meðvituð um gildi bóka. Þeir sem hafa 

stóru hlutverki að gegna í því sambandi eru foreldrar, leikskólakennarar og 

starfsfólk bókasafna. Barnabækur eru ómetanlegur efniviður og einn sá  

skemmtilegasti sem hægt er að nýta með margvísleg markmið í huga, bæði 

menntunar- og menningarlega (Anna Þorbjörg Ingólfsdóttir, 2006). Bækur fyrir 

börn eru yfirleitt myndabækur og eru þær margar hverjar sérstakt listaverk. 

Myndir í sumum bókum eru vel þekktar öllum aldurshópum þar sem þær hafa 

verið hluti af þeirri menningu sem fólk hefur lifað við frá unga aldri og má þar 

nefna myndina af Grýlu eftir Halldór Pétursson sem er enn í góðu gildi og hefur 

verið það síðastliðin 60 ár (Anna Þorbjörg Ingólfsdóttir, 2006). 

Hugmyndir leikskólabarna um sig sjálf mótast af nánasta umhverfi þeirra, á 

heimilinu, leikskólanum og öðrum stöðum sem barnið kynnist á unga aldri. Í 

gegnum umhverfið læra þau á reglur og þau gildi sem ríkja í samfélaginu. 

Barnaefni er hluti af menningu okkar og í gegnum bókmenntir öðlast barnið 

skilning á umhverfi sínu og fólkinu í kring, auk þess sem þær veita því ómælda 

ánægju (Þórdís Þórðardóttir, 2012). Silja Aðalsteinsdóttir (1990) fjallar um að 

bækur hafi alltaf haft ákveðnu hlutverki að gegna í samfélaginu. Þáttur þeirra er 

að leiðbeina einstaklingum við að vinna úr eigin reynslu og styðja við félagslegan 

þroska þeirra. Silja segir að barnabækur hjálpi börnum við að vinna úr ótta og 

kenni þeim á veruleikann. Í gegnum bækur geta börn einnig upplifað nýja veröld 

sem þau hafa ekki tækifæri til að kynnast í gegnum eigin upplifanir. Börn geta 

samsamað eigin reynslu við veröld bóka og njóta þess að lesa um börn sem lifa á 

svipaðan hátt og þau og við álíka aðstæður (Anna Þorbjörg Ingólfsdóttir, 2006). 

Eins og fyrr hefur komið fram var markmiðið með fyrstu barnabókunum að fræða 

börn en þær áttu einnig að vera þáttur í að siða þau og efla með þeim sjálfstraust 

og vissu um eigið ágæti. Stefnan var að bækur áttu að gegna hlutverki í að vísa 

veg til betra lífs. Bækur þurftu að fræða börn og kenna þeim á samfélagið og varð 

hluti af félagsmótun þeirra. Það sem þau gátu ekki aflað sér með eigin reynslu 

þurftu þau að læra af bókum (Silja Aðalsteinsdóttir, 1982). 

2.2 Hlutverk og starfsemi almenningsbókasafna 

 

Í þessum kafla verður sagt frá alþjóðayfirlýsingum um starfsemi 

almenningsbókasafna og fjallað um hlutverk þeirra. Að lokum verða skoðuð 

markmið barnastarfs hjá nokkrum almenningsbókasöfnum á höfuðborgarsvæðinu. 

 

2.2.1 Lagasetningar og alþjóðlegar yfirlýsingar um starfsemi 

almenningsbókasafna 

 

Þegar bókasafnslög 150/2012 eru skoðuð út frá þjónustu við börn kemur fram að 

hlutverk þeirra er að veita fólki, bæði fullorðnum og börnum góðan aðgang að 

safnaefni og upplýsingum á mismunandi formi. Bókasöfnum ber að efla frjálsan 

og óheftan aðgang að upplýsingum og upplýsingamiðlum og eiga að vera þáttur í  

eflingu íslenskrar tungu og ánægjulestur. Sveitafélögin hafa það verkefni að sinna 

þessari þjónustu og í lögunum stendur að allir landsmenn eigi að hafa kost á 

notfæra sér hana.  

ALA (American Library Association) eru samtök bandarískra bókasafna sem 

standa framarlega í rannsóknum á starfsemi bókasafna. Í viðmiðunarreglum þeirra 

um þjónustu við börn á aldrinum núll til fjórtán ára er mælt með að ákveðnum 

atriðum sé framfylgt til að gæði þjónustunnar verði sem best og gerðar kröfur um 

hæfni og þekkingu starfsmanna sem sinna barnastarfi á almenningsbókasöfnum. 

Þar kemur meðal annars fram að æskilegt sé að starfsmaður sem sinnir 

bókasafnsþjónustu við börn hafi menntun í bókasafns- og upplýsingafræði og 

góða þekkingu á þroskaferli barna. Jafnframt segir þar að hlutverk starfsmannsins 

sé að veita börnum góðan aðgang að efnivið bókasafnsins og auðlindum þess. 

Áhersla er lögð á að þjónustan sé í boði fyrir börn á öllum aldri og að miða verði 

starfsemina við þroskaþarfir þeirra og áhuga. Í viðmiðunarreglunum er einnig 

tekið fram að samræma þurfi þessa starfsemi við markmið hvers bókasafns fyrir 

sig og eru bókasafns- og upplýsingafræðingar einnig hvattir til að hafa góða 

samvinnu við bókasöfn, skóla og aðrar stofnanir samfélagsins (American Library 

Association, 1999).  

Auk lagasetninga og viðmiðunarreglna ALA hafa ýmsar alþjóðasamþykktir verið 

settar fram um starfsemi og þjónustu bókasafna fyrir börn. Samkvæmt IFLA 

(International Federation of Library Association) sem eru alþjóðleg samtök 

bókasafna og stofnana hafa allir menn sömu grundvallarréttindi til aðgangs að 

þekkingu og skapandi hugsun. Jafnframt eiga allir að hafa sama rétt til 

vitsmunalegrar virkni og rétt til að tjá skoðanir sínar opinberlega. Í yfirlýsingu 

IFLA um bókasöfn og vitsmunalegt frelsi er lögð áhersla á jafnan aðgang 

almennings að safnkosti, aðstöðu og þjónustu bókasafna. IFLA leggur áherslu á 

að ekki má mismuna neinum vegna kynþáttar, trúarbragða, kyns eða aldurs. Börn 

hafa samkvæmt þessu sömu réttindi og aðrir notendur bókasafnsins til að nýta sér 

þá aðstöðu og þjónustu sem safnið hefur upp á að bjóða. Hvað varðar innkaup á 

safnkosti ber að haga innkaupum á barnaefni til jafns við aðra notendur safnsins 

(Yfirlýsing IFLA um bókasöfn og vitsmunalegt frelsi, 2000). 

Í Yfirlýsingu UNESCO, menningar og vísindastofnunar sameinuðu þjóðanna um 

almenningsbókasöfn segir að allir aldurshópar eigi að geta fundið efni við hæfi á 

almenningsbókasöfnum. Einnig er tekið fram að markmið bókasafna sé að styrkja 

og örva lestrarvenjur barna og byrja þarf strax þegar þau eru ung. Jafnframt segir í 

yfirlýsingunni að mikilvægt sé fyrir bókasafnið að vera í góðum tengslum við  

aðrar fagstéttir innan sveitafélagsins. „Tryggja þarf samvinnu við þá aðila sem 

máli skipta svo sem notendahópa og aðrar fagstéttir bæði innan sveitarfélags, 

landshluta, á landsvísu eða á alþjóðlegum vettvangi.“ (UNESCO, 1994). 

Samkvæmt þessu er lögð mikil áhersla á mikilvægi samvinnu fagaðila er tengjast 

bókasafninu. Almenningsbókasöfnum ber að stuðla að samvinnu við aðila eins og 

leikskóla til að ýta undir að markmiðum þeirra sé náð.  

Í stefnuyfirlýsingu IFLA um skólabókasöfn er einnig fjallað um rétt allra til 

aðgangs að upplýsingum en þar kemur fram að allir í skólasamfélaginu eigi að 

hafa jafnan aðgang að þjónustu skólasafna án tillits til aldurs, kynferðis, kynþáttar, 

tungumáls eða þjóðfélagsstöðu. Jafnframt er tekið fram að starfsfólki bókasafna 

beri að stuðla að notkun nemenda á bókum og öðru upplýsingaefni, allt frá 

skáldritum til fræðirita. Ennfremur kemur fram í yfirlýsingunni að sýnt hafi verið 

fram á að samvinna bókasafns- og upplýsingafræðinga við kennara  ýti undir að 

nemendur nái betra valdi á læsi og lestri. Tekið er fram að skólasöfn séu 

frumskilyrði fyrir langtíma stefnumörkun í læsi og menntun (Stefnuyfirlýsing 

UNESCO/IFLA um skólasöfn, 2003). Þó að þessi yfirlýsing miði við 

grunnskólaaldur mætti spyrja sig hvort að þetta eigi ekki líka við um leikskólana í 

dag vegna breyttra stefnu í skólamálum, þar sem leikskólinn er fyrsta stigið í 

skólakerfinu. 

Samkvæmt Alexandríuyfirlýsingunni  er upplýsingalæsi og símenntun leiðarljósin 

í upplýsingasamfélaginu og vísa veginn til framfara, frelsis og hagsældar. Með því 

að vera upplýsingalæs er fólk fært um að leita að, meta, nota og  vinna úr 

upplýsingum. Það hjálpar fólki að ná markmiðum sínum í lífinu og eykur 

möguleika þeirra varðandi atvinnu og menntun. Veröldin í dag byggist á 

stafrænum upplýsingum og er það grundvallar mannréttindi einstaklinga að vera 

læs á þessar upplýsingar sér til eflingar (Alexandríuyfirlýsingin um 

upplýsingalæsi og símenntun, 2005). Í yfirlýsingunni er miðað við eldri notendur  

en hins vegar er ekki úr vegi að velta því fyrir sér hvort ástæða sé til að huga að 

þörfum yngri barna, einkum þegar haft er í huga breytt stefna í menntamálum. 

 

2.2.2 Hlutverk almenningsbókasafna 

 

„Börnin eru framtíðin og með því að hafa jákvæð áhrif á þau er um örugga leið 

að ræða til að hafa áhrif á framtíðina.“ (Connor, 1990, 1). Eitt mikilvægasta 

verkefni almenningsbókasafna er að opna heim bókmenntanna fyrir börnum. 

Fyrstu kynni barna af bókum og bóklestri eru mikilvæg og getur haft afgerandi 

áhrif á að þau fari með áræðni og áhuga inn í heim bókmenntanna (Holmefjord, 

2003).  Hlutverk almenningsbókasafna felst í að að kynna bækur fyrir börnum og 

ýta þannig undir þá ánægju að upplifa undraheim sagna og ævintýra (Connor, 

1990). Með því að tengja börn og bækur saman geta bókasöfn skipað stóran sess í 

lífi barna. Þau eiga aðild að eflingu læsis og eru hluti af þeim innviðum 

samfélagsins sem styðja við og efla þroskaþætti með því að veita börnum 

fjölbreytt aðgengi að ýmsu efni (De Groot og Branch, 2009).  

Almenningsbókasöfn eru staðir þar sem upplýsingum, bókmenntum og menningu 

er miðlað á ýmsan hátt. Mikilvægi þess að skapa aðstæður fyrir almenning til að 

njóta þess sem safnið hefur upp á að bjóða er augljóst. Holmefjord (2003) segir að 

skapa þurfi aðstæður fyrir börn á bókasafninu sem gerir þeim kleift að kynnast 

þessum heimi. Því skiptir það miklu máli að starfsfólk bókasafna í samvinnu við 

aðra aðila eins og leikskólakennara séu samtaka í að ýta undir þennan mikilvæga 

þátt sem bókasafnsstarf með börnum er. 

 

2.2.3 Markmið barnastarfs hjá nokkrum almenningsbókasöfnum  

 

Þegar markmið og leiðarljós nokkurra almenningsbókasafna á 

höfuðborgarsvæðinu eru skoðuð kemur fram að öll setja þau sér ákveðna stefnu í 

starfi með börnum. Á vef Borgarbókasafns Reykjavíkur eru upplýsingar um 

hlutverk og leiðarljós safnsins árið 2012, þar segir að eitt af hlutverkum þess sé að 

vera hluti af menningaruppeldi barna og unglinga, meðal annars með því  því að 

leggja áherslu á safnafræðslu og tengsl við skóla. Þar kemur fram að sögustundir 

eigi að vera fastur liður í stafseminni og að leggja eigi áherslu á lestrarhvatningu 

(Borgarbókasafn Reykjavíkur, 2012).  

 

Hlutverk bókasafns Mosfellsbæjar (2012) er meðal annars að hvetja börn og 

unglinga til lestrar á leið þeirra til þroska og sjálfseflingar. Leiðin til þess er að 

leggja áherslu á barna og unglingastarf á vegum safnsins og einnig með samvinnu 

við alla skólastarfsemi bæjarins með lestrarhvetjandi verkefnum og kynningum. 

Þegar skoðað er hvert hlutverk bókasafnsins er varðandi börn hjá bókasafni 

Hafnafjarðar segir í markmiðum safnsins að það sé: „Að auka skilning á mikilvægi 

þess að lesa fyrir börn frá frumbernsku til að létta þeim framtíðarnám síðar meir 

á ævinni og að heimsóknir í Bókasafn Hafnarfjarðar séu hluti af 

menningaruppeldi barna og unglinga.“ (Bókasafn Hafnafjarðar, 2008). Þar segir 

jafnframt að þjónustan feli meðal annars í sér að taka á móti heimsóknum leik- og 

grunnskóla (Bókasafn Hafnafjarðar, 2008). Eitt af markmiðum Bókasafns 

Seltjarnarness er að standa vörð um bókmenntir og hvetja til lestrar (Bókasafn 

Seltjarnarness, e.d.) og í markmiðum Bókasafns Kópavogs kemur fram að 

bókasafnið eigi að beita sér fyrir eflingu lesskilnings og þekkingar (Bókasafn 

Kópavogs, 2012) 

Bókasöfnin sem nefnd eru hér að framan hafa öll dagskrá í boði fyrir börn. 

Sérstakar sögustundir og safnafræðsla er í boði fyrir leikskólana sem þeir geta 

pantað fyrirfram. Einnig er um að ræða fastar sögustundir á nokkrum safnanna 

fyrir leikskóla og einnig geta foreldrar komið með börnin sín. Nokkur söfn eru 

einnig með leikrit í boði fyrir leikskólabörn sem er hluti af menningarstarfi þeirra. 

Á einu safni er um að ræða tvö leikrit á ári þar sem miðað er við elstu deildir 

leikskólanna. Eitt safnanna er með þá þjónustu að senda bækur á leikskólana eftir 

pöntunum og þar er einnig um að ræða sérstakan sögubíl sem fer á leikskólana þar 

sem starfsmaður bókasafnsins les sögur fyrir börnin. 

 

2.3 Hlutverk og starfsemi leikskóla 

 

Leikskólar gegna mikilvægu hlutverki í samfélaginu. Hér er fjallað um lög og 

aðalnámsskrá er varðar starfsemi leikskóla og bókasöfn á leikskólum 

 

2.3.1 Lög og aðalnámskrá um starfsemi  leikskóla 

 

Í lögum um leikskóla númer nr. 90/2008 kemur fram að leikskólinn er fyrsta stigið 

í skólakerfinu. Árið 2011 kom út ný Aðalnámsskrá fyrir leikskóla. Þar eru tilteknir 

sex grunnþættir menntunnar sem leik- og grunnskólar eiga að starfa eftir. Einn 

þessara grunnþátta sem lögð er áhersla á er efling læsis.  

Í Aðalnámsskrá leikskóla (2011) segir til um hlutverk leikskóla í tengslum við lög 

og reglugerðir og er hún leiðbeinandi í starfi með börnum á leikskóla. Í henni 

kemur fram hvert hlutverk leikskólans er varðandi menntun uppeldi og umönnun 

barna. Tiltekin eru atriði sem sem eiga að vísa leikskólanum veginn í 

leikskólastarfinu og er sérstök áhersla á að efla nokkra þætti sem eru grunnþættir 

menntunnar og eiga að vera leiðarljós við námsskrárgerð skólanna. Þættirnir eru 

læsi, sjálfbærni, heilbrigði og velferð, lýðræði og mannréttindi, jafnrétti og 

sköpun. Tekið er fram að starfshættir leikskólans eigi að vera börnunum hvatning 

til að tjá sig og að hlusta á frásagnir, sögur, ljóð og ævintýri. Í Aðalnámsskránni 

kemur einnig fram að efla verði  íslenska málvitund þar sem börn læra ný orð og 

hugtök. Í kaflanum um læsi eru fjallað um mikilvægi þess  að efla það meðal 

barna. Þar segir að læsi í leiksskóla feli í sér þekkingu og hæfni til að lesa í 

umhverfi sitt og að tjá upplifun sína. Tekið er fram að skapa þurfi aðstæður í 

leikskólanum sem gerir börnum kleift að kynnast tungumálinu og möguleikum 

þess. Börnin þurfa að fá tækifæri til að hlusta á sögur og einnig að semja þær. 

Ljóð, þulur og ævintýri eru mikilvægir þættir sem ber að leggja áherslu á við 

þróun læsis í sem víðasta skilningi.  

Í Aðalnámskránni er jafnframt lögð áhersla á að tengja verði menningu inn í alla 

starfsemi leikskólans, leik barnanna, lýðræði og sköpun. Grundvöllur við eflingu 

læsis er að leggja verði áherslu á að börnin fái að kynnast bókmenntum, sögum, 

þulum og ævintýrum. En þáttur menningar og lista er einnig tilgreindur og kemur 

fram að allir eigi að fá tækifæri til að njóta þeirra. Í kaflanum um námsumhverfi 

leikskólabarna segir ennfremur að leikefni eigi að vera hvetjandi og til þess fallið 

að örva börn til kannana með góðu aðgengi að fjölbreyttum efnivið. 

(Aðalnámsskrá leikskóla, 2011).  

Í fyrri Aðalnámskrá leikskóla, frá árinu 1999, er einnig fjallað um bækur og tekið 

er fram að þær eru ómissandi efniviður í leikskólastarfi.  Þar er lögð áhersla á að 

veita eigi börnum tækifæri til að njóta bókanna og og gera eigi þær að föstum 

þætti í námsumhverfi þeirra. Jafnframt segir að leggja þurfi áherslu á lestur bóka 

og ævintýra fyrir börn í leikskólastarfinu. Í námsskránni er hlutverk bókasafna í 

þessu samhengi einnig tilgreint, þar segir að heimsóknir þangað eigi að vera fastur 

liður í starfsemi leikskólanna. Á almenningsbókasöfnum geta börnin  kynnst 

veröld bóka og jafnframt lært hvernig starfsemi þeirra er háttað (Aðalnámsskrá 

leikskóla, 1999). 

2.3.2 Bókasöfn á leikskólum 

 

Það starf sem fram fer á leikskólum landsins á sinn þátt í að leggja grunn að 

menntun einstaklinga. Börn eru virkir þátttakendur sem taka á móti upplýsingum, 

vinna með þær og gefa þeim merkingu (Þórdís Þórðardóttir, 2012). Til að það geti 

gerst er nauðsynlegt að þau að hafi greiðan aðgang að bókum og öðru þroskandi 

efni. 

Anna Þorbjörg Ingólfsdóttir (2006) leggur áherslu á að mikilvægi þess að 

bókasöfn séu til staðar á leikskólum og bendir jafnframt á að staðsetning þeirra 

hafi mikið að segja. Brýnt sé að gera safnið sýnilegt börnunum og  aðgengi að 

bókum á að vera fljótlegt og auðvelt. Hún leggur áherslu á að sérstakur 

umsjónamaður sé með safninu sem sjái um flesta þætti þess eins og skráningu, 

innkaup, kynningu á nýjum bókum og fleira. Anna Þorbjörg tekur ennfremur fram 

að bækur eigi að vera sýnilegar inn á deildum leikskólans. Þær þurfa að vera í 

augnhæð barnanna, kápan verði að vera sýnileg svo hún freisti þeirra og veki 

áhuga. Fjölbreytni þarf að vera í bókavali og gott úrval eftir helstu íslensku 

höfundana (Anna Þorbjörg Ingólfsdóttir, 2006). Það starf sem fram fer á 

leikskólum landsins á sinn þátt í að leggja grunn að menntun einstaklinganna. 

Börnin eru virkir þátttakendur sem taka á móti upplýsingum, vinna með þær og 

gefa þeim merkingu (Þórdís Þórðardóttir, 2012). 

3 Samvinna almenningsbókasafna og leikskóla 
 

Það fellst bæði ánægja og menntun í heimsóknum barna á almenningsbókasöfn og 

mikilvægt er fyrir leikskólana að nýta sér þá þjónustu sem þar er í boði (Anna 

Þorbjörg Ingólfsdóttir, 2006). 

Í Danmörku var nýlega gert átak (børnehavebibliotek) í samvinnu við bókasöfn og 

leikskóla með það í huga að tengja börn og bækur saman og efla lestur barna. 

Átakið fólst meðal annars í að staðsetja bókasöfn á leikskólum í samvinnu við 

almenningsbókasafnið í nágrenninu þar sem hægt var að fá bækur lánaðar heim. 

Marmiðið var meðal annars að styrkja málþroska og sjálfsmynd barna, ýta undir 

áhuga þeirra á upplestri og að gera bækur að stórum þætti í samveru foreldra og 

barna. Niðurstöður sýndu jákvæða útkomu, þar sem fram kom aukinn áhugi barna 

á bókum og bóklestri. Átakið leiddi til þess að margir leikskólar hafa tekið upp 

sama fyrirkomulag (Styrelsen for bibliotek og medier, 2011). 

Með samvinnu sín í milli geta almenningsbókasöfn og leikskólar stutt við 

lestraráhuga barna á margvíslegan hátt. Börnin hafa mismunandi forsendur og 

reynslu af bókum og lestri við upphaf skólagöngu. Því er vægi þess að þau öðlist 

tækifæri til að kynnast almenningsbóksöfnum og starfsemi þeirra mikið og  liður í 

starfsemi leikskólanna. Starfsfólk almenningsbókasafna og leikskólakennarar 

getur tekið höndum saman, deilt reynslu sinni og hæfni og reynt þannig að hafa 

áhrif á bókaáhuga barnanna.  Leikskólakennarar þekkja börnin og vita hvar áhugi 

þeirra liggur og geta þannig átt þátt í að hafa áhrif á þá starfsemi bókasafnanna 

sem snýr að börnum (Cranfield, 2004).  

 

Áhugi á bókum kemur ekki af sjálfu sér, heldur er þáttur sem aðilar er koma að 

uppeldi barna þurfa að hafa í huga. Almenningsbókasöfn og leikskólar skipa þar 

stóran sess og mikilvægt er að þessar tvær stofnanir geti sameiginlega unnið 

saman að því markmiði að efla læsi og lestraráhuga barna. 

4 Framkvæmd rannsóknar  
 

Í þessum kafla verður fjallað um markmið rannsóknarinnar og framkvæmd 

hennar. Rannsóknaspurningar eru tilgreindar ásamt aðferðafræði rannsóknarinnar. 

Fjallað er um undirbúning og framkvæmd hennar auk þess að gerð er grein fyrir 

þátttakendum og vali á þeim. Því næst er tekið fram hvernig öflun gagna og 

skráningu á þeim er háttað. Sagt verður frá hvað gildi rannsóknin hefur og  að 

lokum verða hugsanlegar takmarkanir rannsóknarinnar tilgreindar.  

 

4.1 Markmið og rannsóknarspurningar  

 
Markmið rannsóknarinnar er að kanna hvernig samvinnu á milli 

almenningsbókasafna og leikskóla er háttað. Ætlunin er skoða hvaða þjónusta er í 

boði fyrir leikskólana á almenningsbókasöfnum og notkun leikskólanna á þeirri 

þjónustu. Ennfremur hvor aðilinn á frumkvæðið að samvinnunni. Eru bókasöfnin 

að hvetja leikskólana til að nýta sér þjónustuna eða eiga leikskólarnir 

frumkvæðið? Einnig er vert að skoða hvaða hugmyndir starfsfólk 

almenningsbókasafna og leikskóla hefur um um samstarf þessara aðila í 

framtíðinni.  

Við öflun gagna er gengið út frá eftirfarandi rannsóknarspurningum: 

 Hvernig er samvinnu almenningsbókasafna og leikskóla háttað? 

o Hvernig nýta leikskólarnir þá þjónustu og aðstöðu sem í boði er á  

almenningsbókasöfnum? 

o Hvor aðilinn á frumkvæðið að samvinnu? 

o Hverjar eru hugmyndir starfsfólks bókasafna og leikskóla um 

bókasöfn og samstarf í framtíðinni. 

4.2 Rannsóknaraðferð 

 

Í rannsókninni eru notaðar eigindlegar rannsóknaraðferðir. Þær eru samheiti 

fjölbreyttra rannsóknaraðferða sem gefa innsýn inn í upplifun og reynsluheim 

einstaklinga (Hennink, Hutter og Bailey, 2011). Í eigindlegum 

rannsóknaraðferðum er stuðst við rannsóknargögn, viðtöl, þátttökuathuganir og 

ritaðar heimildir. Aðferðin rannsakar hvaða skilning fólk leggur í líf sitt með því 

að leitast við að setja sig í spor einstaklinga í því skyni að skilgreina upplifun 

þeirra á atburðum (Taylor, 1998). Almennt er gengið út frá því í eigindlegum 

rannsóknum að þekking sé byggð á sameiginlegum skilningi sem hefur þróast 

með samskiptum manna. Þær forsendur sem skilningur einstaklinga byggir á eru 

meðal annars sú menning sem hann býr í auk þeirrar reynslu og þekkingu sem 

hann býr yfir. Þættir eins og venjur og siðir hafa einnig áhrif ásamt færni 

einstaklingsins (Helga Jónsdóttir, 2003) . Fyrirbærafræði (e. phenomenology) er 

grundvöllur eigindlegrar aðferðarfræði þar sem rannsakandinn leitast við skilja 

merkinguna sem fólk leggur í veruleikann og hvernig hann mótar hugmyndir 

einstaklingsins (Taylor, 1998).   

Í rannsókninni eru notuð hálfopin djúp viðtöl (e. in-depth). Í hálfopnum 

djúpviðtölum er markmiðið rannsakandans að leyfa viðmælandanum að tjá 

hugmyndir sínar og reynslu í eigin orðum. Viðtöl eru tekin við einstaklinga þar 

sem rannsakandinn leggur eigin hugmyndir og reynslu til hliðar til að öðlast sem 

bestan skilning á viðhorfi viðmælandans. Rannsakanda ber jafnframt að bera 

virðingu  fyrir bakgrunni og afstöðu hans. Rannsakandinn þarf því að leggja sig 

fram við að hlusta á viðmælandann  á jafnréttisgrundvelli þar sem umræðuefnið er 

fyrirfram ákveðið (Esterberg, 2002; Kristin Helga Jónsdóttir, 2003). Í hálfopnum 

viðtölum (e. semi- structured)  er stuðst við fyrirfram ákveðnar spurningar sem 

venjulega eru í ákveðinni kerfisbundinni röð en gert ráð fyrir sveigjanleika (Berg, 

2009). Rannsakandinn þarf að gæta þess að viðfangsefni rannsóknarinnar sé 

umræðuefnið en grundvallaratriðið er að viðtölin séu opin (Helga Jónsdóttir, 

2003). 

Aðleiðsla byggist á því að í staðinn fyrir að lögð er fram kenning í upphafi 

rannsóknar  er reynt að skilja viðfangsefni út frá gögnum sem safnað hefur verið 

saman. Aðleiðsla er aðferð sem byggist á hugmyndum grundaðra kenninga, þar 

sem kenning er þróuð út frá rannsóknargögnum (Esterberg, 2002; Taylor og 

Bogdan, 1998).    

Eigindleg aðferðafræði hentar vel í þessari rannsókn þar sem tekin eru viðtöl við 

lítinn hóp viðmælanda, starfsfólk almenningsbókasafna og leikskóla. Hálfopin 

viðtöl voru tekin við viðmælendur til að öðlast innsýn í skoðanir og upplifanir 

þeirra. Stuðst var við viðtalsramma sem byggður  á fyrirfram gerðum spurningum. 

Leitast var við að nota sem mest opnar spurningar til að fá góðar upplýsingar þó 

einnig hafi verið notast við lokaðar spurningar til að afla ákveðinna gagna. Þótt 

stuðst hafi verið við viðtalsramma var hann ekki látinn stýra viðtalinu heldur voru 

spurningar um viðfangsefnið ræddar í þeirri röð sem hentaði hverju sinni auk þess 

sem nýjar hugmyndir gátu komið fram sem fylgt var eftir. 

 

          4.3 Undirbúningur og framkvæmd rannsóknarinnar 

 
Undirbúningur rannsóknarinnar hófst haustið 2012 í tengslum við vinnu í gerð 

viðtalsverkefna og rannsóknaráætlunar í námskeiðin Eigindlegar 

rannsóknaraðferðir I (FOM102F) í Félags- og mannvísindadeild. Viðfangsefni  

ritgerðarinnar var valið í samráði við dr. Ágústu Pálsdóttur prófessors í bókasafns- 

og upplýsingafræði sem jafnframt er leiðbeinandi rannsóknarinnar.  

Rannsóknaraðferð var valin og efni rannsóknarinnar var tilkynnt til 

Persónuverndar. Í þessari rannsókn er ekki unnið með viðkvæmar upplýsingar eða 

siðferðisleg álitamál og því var ekki talin þörf á að afla annarra leyfa.   

 

4.4 Val á þátttakendum 

 
Við val á þátttakendum í rannsókninni var stuðst við markvisst úrtak Með því er  

er átt við að valdir eru þátttakendur sem hæfa viðfangsefni rannsóknarinnar. 

Megin tilgangur  eigindlegra  rannsóknaraðferða er að öðlast sem dýpstan skilning 

á fyrirbæri. Þau taka jafnframt fram að lítið úrtak þátttakenda með góða þekkingu 

eða reynslu á viðfangsefni væri  forsenda þess að hægt væri að skoða það til hlítar 

(Hennink, Hutter og Bailey, 2011).    

Miðað var við þekkingu og reynslu  starfsmanna á málefnum barnastarfs á 

almenningsbókasöfnum og leikskólum. Þátttakendur voru alls sex talsins og starfa 

annaðhvort á almenningsbókasöfnum eða á leikskólum á höfuðborgarsvæðinu.  

Þrír viðmælendanna voru starfsmenn almenningsbókasafna er sinna barnastarfi og  

þrír leikskólakennarar. 

Ég hafði samband við þátttakendur í tölvupósti og einnig var haft símasamband 

við nokkra viðmælendur. Auk þessa kom skólastjóri í einum skólanna mér í 

samband við þann starfsmann leikskólans er hann taldi hafa besta innsýn í 

málefnið. Allir viðmælendur mínir brugðust vel við fyrirspurn minni um viðtal og 

tóku vel á móti mér. Þrjú viðtalanna fóru fram á bókasöfnum og tvö á leikskólum, 

vinnustað viðmælenda. Eitt viðtalanna fór fram á heimili viðmælanda.  

Til þess að gæta trúnaðar var nöfnum viðmælenda breytt og einnig nöfnum á þeim 

vinnustað er þeir starfa. Þátttakendur rannsóknar voru eftirfarandi: 

Jóhanna Guðmundsdóttir starfar á bókasafninu Hamrar. Hún hefur menntun í 

annarri grein en bókasafns- og upplýsingafræði og hefur umsjón með barnastarfi á 

safninu.  

Guðrún Jónsdóttir starfar á bókasafninu Lækur. Hún hefur lokið 

háskólamenntun í annarri grein en bókasafns- og upplýsingafræði og hefur umsjón 

með barnastarfi á safninu. 

Margrét Magnúsdóttir starfar á bókasafninu Skógar. Hún er menntaður 

bókasafns- og upplýsingafræðingur og er deildarstjóri barna- og unglingastarfs á 

safninu.   

Anna Jóhannsdóttir starfar á leikskólanum Læk. Hún er menntuð 

leikskólakennari og gegnir stöðu leikskólastjóra. 

Dísa Karlsdóttir starfar á leikskólanum Brekka. Hún er menntuð 

leikskólakennari. Hún er verkefnisstjóri á leikskólanum. 

María Bjarkadóttir starfar á leikskólanum Engi. Hún er menntuð 

leikskólakennari og starfar á elstu deild leikskólans. 

 

4.5 Skráning og greining gagna 

 

Gagnasöfnun hófst í október 2012 og lauk í febrúar 2014. Aflað var gagna með 

viðtölum auk þess þar sem skrifaðar voru vettvangsnótur og athugasemdir eftir 

hvert viðtal. Viðtölin voru öll hljóðrituð með leyfi viðmælanda. Einnig var gagna 

aflað með því að skoða heimasíður bókasafnanna.  

Í upphafi fyrsta viðtals gerði ég viðtalsramma til að styðjast við í viðtölunum. 

Eftir fyrstu viðtölin breytti ég viðtalsrammanum aðeins þar sem fram komu 

ákveðin þemu í þeim sem ég hafði áhuga á að leggja frekari áherslu á í síðari 

viðtölum. Eftir hvert viðtal var það afritað strax en viðtölin tóku mislangan tíma. 

Stysta viðtalið tók um það bil 25 mínútur og það lengsta um það bil 56 mínútur. 

Viðtölin voru afrituð nákvæmlega og orðrétt og auk þess voru skráðar niður 

athugsemdir og hugleiðingar í lok viðtalanna. En eftir hvert viðtal skráði ég strax 

niður það sem fram kom í viðtölum við starfsfólkið og ekki kom fram í 

upptökunum sjálfum. Auk þess skráði ég niður lýsingu á því umhverfi og 

aðstæðum sem viðtalið fór fram. Ýmsar hugmyndir kviknuðu einnig eftir viðtölin 

var það skráð strax niður og gat ég nýtt mér það í þeim viðtölum sem á eftir komu. 

Samhliða vinnuferli ritgerðarinnar hélt ég dagbók þar sem ritað var jafnóðum þær 

hugrenningar og hugmyndir sem uppkomu í tengslum við hana. 

Eftir afritun viðtalanna voru þau frumgreind með aðferð opinnar kóðunnar. Notuð 

var sú aðferð að fara skipulega yfir gögnin til að öðlast skilning á því sem fram 

kom í gögnunum. Gögnin voru marglesin til að leita eftir ákveðnum þemum, 

hugtökum eða mynstrum sem fram komu í viðtölunum til að fá sem besta 

heildarmynd af rannsókninni. Ég þemagreindi viðtölin og fór yfir þau línu eftir 

línu og skráði út á spássíuna innihald textans. Útkoman var síðan sett upp í töflu 

til að átta sig á helstu þemum og hugtökum í textanum. Innihalds- og 

hugtakagreiningu tók ég einnig út frá hverju viðtali fyrir sig en þar var tíðni 

orðanna sem fram komu í textanum skráð. Samhliða voru gerð greiningarblöð þar 

sem hvert viðtal var tekið fyrir sig og í lokin var útbúið eitt greiningarblað yfir þá  

sameiginlegu þætti sem fram komu í viðtölunum. 

 

4.6 Hugsanlegar takmarkanir 

 
Úrtak eigindlegra rannsóknaraðferða er yfirleitt lítið og í þessari rannsókn er notað 

markvisst úrtak þar sem viðmælendur eru sex talsins. Þar af var einungis rætt við 

starfsfólk þriggja almenningsbókasafna á höfuðborgarsvæðinu og starfsmenn 

þriggja leikskóla og því er ekki hægt að alhæfa út frá niðurstöðunum. Gera má þó 

ráð fyrir að hún gefi ákveðna sýn á það hvernig samvinnu almenningsbókasafna á 

höfuðborgarsvæðinu er háttað. Landsbyggðin var ekki tekin með í rannsóknina og 

því er ekki hægt að segja að hún gefi hugmynd um samvinnu 

almenningsbókasafna og leikskóla á landsbyggðinni. Rannsóknin náði yfir 

tæplega tvö ár en þó má gera ráð fyrir að samvinna þessara aðila hafi ekki breyst 

mikið á þeim tíma. Þar sem ég er sjálf menntuð sem leikskólakennari gætti ég 

þess sérstaklega að leggja viðhorf mín og skoðanir til hliðar og hlusta vel á það 

sem viðmælendur höfðu að segja.  

 

4.7 Gildi rannsóknar 

 

Lítið hefur verið rannsakað hvernig samvinnu almenningsbókasafna og leikskóla 

er háttað hér á landi. Rannsókn þessi er því mikilvægt innlegg í umræðu um 

almenningsbókasöfn og þjónustu þeirra. Þjónusta almenningsbókasafna er 

mikilvægur þáttur í málörvun og eflingu læsis hjá börnum og í lögum um 

almenningsbókasöfn nr. 36 frá1997 kemur fram að bókasöfn séu fyrir alla og að 

markmið þeirra sé meðal annars að efla íslenska tungu og örva lestraráhuga. 

Einnig kemur þar fram að almenningsbókasöfn eigi að haga starfi sínu þannig að 

komið verði á öflugri samvinnu bókasafna við notendur. Mikilvægt er að skoða 

hvort að almenningsbókasöfn séu almennt að sinna þessu markmiði og einnig að 

skoða hvort að leikskólarnir séu að nýta sér þá þjónustu sem boðið er upp á. 

Einnig er mikilvægt að skoða hvort að það séu einhverjir ákveðnir þættir til staðar 

sem hindra almenningsbókasöfn í að sinna þessu hlutverki sínu. 

5 Niðurstöður 
 

Í þessum kafla er sagt frá helstu niðurstöðum úr viðtölum sem tekin voru við 

starfsfólk almenningsbókasafna og starfsfólk leikskóla. Markmiðið með 

viðtölunum var að afla upplýsinga um samstarf almenningsbókasafna og 

leikskóla, hvernig því væri háttað og hvort að leikskólar væru að nýta sér þá 

þjónustu sem í boði er. Jafnframt að kanna viðhorf þátttakenda til samstarfsins, 

hvar frumkvæðið að samvinnu liggi og einnig að skoða hugmyndir þeirra um 

samstarf í framtíðinni.  

Við greiningu gagna komu fram fimm meginþemu sem tengjast þeim 

rannsóknarspurningum sem lagt var af stað með í upphafi rannsóknar. 

Niðurstöðunum er skipt í fimm megin kafla og nokkra undirkafla. Í fyrsta kafla 

verður fjallað um þjónustu almenningsbókasafna við leikskóla. Þar er fjallað um 

kennslu í meðferð bóka, sögustundir og útlán bóka. Í öðrum kafla er sagt frá 

samstarfi þessara aðila, hver á frumkvæðið að því og hvernig komið er til móts við 

þarfir leikskólana, fjallað er um sveigjanleika starfsfólks bókasafna og að lokum 

skoðað hvort að sparnaður hafi áhrif á samstarfið. Þriðji kaflinn fjallar um 

almenningsbókasafnið sem menningarstað. Þar er fjallað um leikrit á bókasafni og 

einnig listsýningar Í fjórða kafla er gerð grein fyrir framtíðarsýn starfsfólks 

almenningsbókasafna. Þar er einnig fjallað um bækur og bókasöfn í framtíðinni. 

Að lokum er sagt frá því hvernig viðmælendur sjá fyrir sér að samstarf 

almenningsbókasafna og leikskóla muni þróast til framtíðar. 

 

5.1 Þjónusta almenningsbókasafna við leikskóla 

 
Almenningsbókasöfn hafa ýmsum hlutverkum að gegna í þjónustu við börn. Hér 

verður fjallað um helstu þættina sem starfsfólk bókasafnanna leggur áherslu á sem 

fellst í kennslu í meðferð bóka, sögustundir fyrir börn og útlán bóka. 

5.1.1Kennsla í meðferð bóka 

 

Kennsla í meðferð bóka er stór þáttur í þjónustu almenningsbókasafna við 

leikskólana. Tveir leikskólanna bjóða upp á sér tíma þar sem fjögurra og fimm ára 

börnum er kennd meðhöndlun bóka þar sem jafnframt fer fram almenn kynning á 

bókasafninu. „Það er sniðugt að fá fimm ára krakkana hérna inn í 

bókasafnskynningu og meðferðina á bókum og þau eru aftur á móti mjög dugleg 

að kenna litlu krökkunum“, sagði Jóhanna er hún lýsti heimsókn elstu barna 

leikskólanna á bókasafnið. En hún býður upp á sérstaka tíma fyrir þau þar sem 

kennd er meðferð bóka. Jóhanna leggur mikla áherslu að farið sé vel með 

bækurnar og eru þær alltaf teknar fyrir og þrifnar áður en þær eru settar aftur í 

hillur og kassa eftir að haf verið í útláni „Dálítið mikilvægt atriði og ég held 

nefnilega að góð umgengni, hún kallar á það að allir gangi vel um og það er eins 

með það og bækurnar“, sagði hún. Margrét býður fjögurra ára börnum á 

leikskólunum upp á námskeið: „Svo er annað sem hefur verið ansi vinsælt, það er 

hérna námskeiðið í meðferð bóka fyrir fjögurra ára börn og hérna þá panta 

leikskólarnir það og koma helst ekki fleiri en tíu“, sagði Margrét. 

Guðrún er ekki með sérstaka tíma í meðferð bóka heldur er það tekið fyrir sem 

þáttur í sögustundunum og segir hún: „Við leggjum áherslu á það, eða ég að 

kenna þeim að flétta bók og að geyma hana ekki á gólfinu, hafa hana ekki þar sem 

hundurinn eða hvolpurinn geta náð í hana.“ Guðrún leggur jafnframt áherslu á 

gera börnunum grein fyrir því að bækurnar séu sameign okkar allra og segir 

ennfremur: „Ég höfða svolítið til þess að maður vill, ef að maður lánar 

einhverjum það sem maður á að hann skili því ekki í verra ástandi. Þannig að við 

reynum það, að kenna þeim það að fara vel með.“ Guðrún tók fram að hún tæki 

þetta fyrir í næstum hvert einasta skipti sem börnin koma í heimsókn og að börnin 

gerðu engar athugasemdir við að hún endurtæki þetta, þótt þau kæmu jafnvel 

fjórum sinnum yfir árið í heimsókn, og hún styddist yfirleitt við sömu söguna í 

frásögn sinni.  

Anna sem starfar á leikskóla finnst mikið atriði að börnin læri að umgangast 

bækur og er ánægð með þátt bókasafnsins í því. Hún sagði frá ráðstefnu sem hún 

sótti erlendis þar sem þessi atriði voru tekin fyrir: „ Bækurnar vilja heldur ekki 

vera á haus og líka þegar við erum að opna þær, þið viljið ekki. svo áttum við að 

kenna þeim að setja hendurnar alveg út.“ Anna nefndi einnig að tekið hefði verið 

fram að mikilvægt væri að kynna höfund bóka fyrir börnum og jafnframt þýðanda. 

Önnu finnst bókasafnið sinna þessum þætti vel og sagðist hafa verið í sambandi 

við umsjónarmann barnastarfsins á viðkomandi safni og miðlað til hans þeim 

hugmyndum og upplýsingum sem hún hefði aflað á ráðstefnunni. 

Dísa á leikskólanum Skógur var ekki meðvituð um að hægt væri að fá sérstakt 

námskeið í meðferð bóka sem bókasafnið í hennar bæjarfélagi hafði upp á að 

bjóða. Hún sagðist ekki hafa neinar upplýsingar um þetta en leist vel á 

hugmyndina og taldi líklegt að hún myndi notfæra sér þetta fyrir börnin á sinni 

deild. 

 

5.1.2 Sögustundir 

 

Sögustundir er sá þáttur sem bókasöfnin þrjú leggja mikla áherslu á í þjónustu við 

leikskólana. Fyrirkomulag þeirra er mismunandi eftir bókasöfnum. Jóhanna og 

Margrét eru með svipað fyrirkomulag en þær eru með opnar sögustundir einu 

sinni í viku og þurfa leikskólarnir ekki að láta vita fyrirfram um komu sína. 

Mismunandi er hversu margir mæta, ef hópurinn er stór er bara hliðrað til svo allir 

komist að. Það hefur ekki áhrif á gæði stundanna. „Þó að það væri til dæmis eins 

og fjórir hópar hérna í gær, allir, allir voru með athyglina“, sagði Jóhanna og 

benti jafnframt á að alltaf væri reynt að hafa stundirnar sem skemmtilegastar. 

Fyrirkomulagið væri yfirleitt þannig að lesnar væru tvær til þrjár bækur og alltaf 

sungin lög á milli bóka. Einnig væri hún stundum með rím og ljóð. Jóhanna notar 

gjarnan gítar við undirleik í söngnum til að gera stundirnar skemmtilegar. Hún tók 

fram að þegar yngstu börnin kæmu í heimsókn væri mikilvægt að hafa stundirnar 

notalegar og vera tilbúin að skipta um bækur ef þær næðu ekki í gegn hjá yngstu 

kynslóðinni. 

Hjá Margréti eru sögustundirnar alltaf á sama virka deginum frá því í október og 

fram í apríl ár hvert. Henni finnst betra ef leikskólarnir láta vita áður en  þeir koma 

en sagði það þó ekki nauðsynlegt. Margrét sagði að ef fjöldinn væri of mikill þá 

nýttu þær annað svæði á deildinni þar sem væri meira pláss. Hún tók fram að þær 

væru alltaf tvær sem sæju um sögustundirnar og skiptu með sér verkum. „Þá 

höfum við þennan möguleika og þarna lesum við, við erum alltaf tvær hérna 

svona til öryggis“, sagði hún. En hún sagði það vera mismunandi hversu duglegir 

leikskólarnir væru að nýta þessar stundir. 

Guðrún hefur aðra tilhögun á sögustundum hjá sér. Hún er með tvo morgna í viku 

fyrir sögustundir og geta leikskólarnir pantað tíma fyrir sína deild. Þessar 

sögustundir eru lokaðar þannig að hún tekur litla hópa í einu. Ef mikil aðsókn er 

að sögustundum þá fjölgar hún tímum til að koma til móts við þarfir leikskólanna.  

Í viðtölum við starfsfólk leikskólanna kemur fram að sögustundirnar er sá þáttur í 

þjónustu bókasafnsins sem þau nota helst. Anna talaði um að heimsóknir á 

bókasafnið væri einn þáttur í því að halda bókum að börnum. Hún sagði að það 

væri mikilvægt atriði í að efla þroskaþætti og hefði áhrif á málþroska og málörvun 

og bætti við: „Það er náttúrulega. ég held að bara það er mikill þáttur í þessu að 

hlusta á sögu (...). Og börnin fái áhuga á þessu (...).“ Anna sagði að lögð væri 

mikil áhersla á sögustundir á leikskólanum og að lesið væri fyrir börnin á hverjum 

degi og jafnframt væru foreldrarnir hvattir til að lesa fyrir börnin sín.  

Dísa talaði um að á leikskólanum hjá henni væri ekki endilega um skipulagðar 

sögustundir að ræða á öllum deildum heldur væri hver deild með sinn háttinn á 

því hvernig þær væru framkvæmdar. Hún sagði jafnframt að hún hefði ekki farið 

með deildina sína í heimsókn á bókasafnið en talaði um að aðrar deildir hefðu gert 

það og ekki haft góða reynslu af því þar sem þeim fannst ekki nógu vel tekið á 

móti börnunum. María hefur aðra sögu að segja: „þau fara alveg eina ferð svona 

eina til tvær ferðir á vorönn og haustönn í þessa sögustund. Það finnst mér svona 

vera svona tengingin svolítið þau læra vel á safnið og það er tekið á móti þeim 

með leiðsögn“, sagði hún er hún lýsti heimsóknum leikskólans á safnið. Hún 

talaði einnig um að hún myndi vilja fara oftar í heimsókn á bókasafnið í 

sögustundir en sagði að skipulagið á leikskólanum væri það mikið að erfitt væri að 

koma því við: „þannig get ég í rauninni ekki farið mikið oftar af því að það rekst á 

kannski við aðra dagskrá“, sagði hún.  

 

5.1.3 Útlán 

 

Útlán á bókum er einnig sá þáttur í þjónustu bókasafnanna sem leikskólarnir nýta 

sér. „Þeim finnst ofsalega líka gaman að taka bækur sem þau hafa áhuga á (...) 

maður fer með þeim og þau sjá fullt af bókum og þau taka alveg við tökum fullt af 

bókum sem þau vilja (...) lesa“, sagði María sem er deildarstjóri á deild fimm ára 

barna þegar hún lýsti ferðum sínum með börnin á bókasafnið. Þannig nýti hún 

ferðirnar til að taka bækur að láni og einnig sagðist hún stundum fara sjálf á safnið 

til að sækja bækur, oftast í tengslum við ákveðið þema sem væri í gangi í 

skólanum. María sagði frá því að þau væru þátttakendur í verkefni er tengist 

byrjendalæsi sem væri mikil hvatning í lestri fyrir börn og hefði það mikil áhrif á 

lestraráhuga barnanna. Hún sagði jafnframt að mörg börn á deildinni væru farin að 

lesa. Í tengslum við verkefnið nýttu þau sér bókasafnið með því að fá meðal 

annars léttlestrarbækur lánaðar fyrir börnin. „Áhugi á lestri er alveg gífurlegur (...) 

þau eru mörg byrjuð að lesa hjá mér (...) þau eru byrjuð að fá lánaðar svona 

litlar léttlestrarbækur (...) fimm ára og við merkjum við, þú veist höfum lista (...) 

og merkjum við hvaða bækur þau eru að fá lánaðar og svo fer þessi listi yfir í 

fyrsta bekk“, sagði María. 

Allir starfsmenn bókasafnanna töluðu um að sumir leikskólar nýttu vel þessa 

þjónustu. Jóhanna sagði að leikskólarnir á hennar svæði væru mjög duglegir að fá 

lánaðar bækur: „Þannig að þau eru mjög virkir notendur hér leikskólarnir. (...) 

Bara mjög virkir notendur“, sagði hún og tók einnig fram að stundum væri hringt 

frá leikskólunum þar sem hún væri beðin að taka saman bækur fyrir ákveðið 

þema. 

Margrét sagði að það sama ætti við á hennar vinnustað í því sambandi og væri þau 

oft beðin að taka saman ákveðnar tegundir barnabóka. Á bókasafninu sem hún 

starfar nýta leikskólarnir sér útlán safnsins vel: „Já, já og eru þá bara að koma og 

fá bækur (...) Því að þeir eiga held ég flestir kort hérna hjá okkur (...) og kannski 

ekki svona að bæta við bókakostinn hjá sér bara og fá lánaðar bækur hérna“, 

sagði Margrét.  

 

5.1.4 Samantekt 

 

Bókasöfnin leggja áherslu á sömu þætti í þjónustu sinni við leikskólana. Mikil 

áhersla er lögð á að kenna börnum að umgangast bækur vel og snyrtileg umgengni 

er stór þáttur. Tvö safnanna bjóða upp á sér tíma þar sem farið er yfir meðferð 

bóka fyrir tvo elstu árganga leikskólanna. Eitt safnanna notaði sögustundirnar til 

að kenna sömu þætti.   Viðmælendur voru sammála um mikilvægi þessarar 

kennslu og starfsmenn leikskólanna ánægðir með að fá þessa þjónustu á 

bókasafninu. Sögustundir bókasafnanna er sú þjónusta sem leikskólarnir nýta sér 

best. Tveir viðmælenda eru með opnar sögustundir einu sinni í viku. Einn 

viðmælenda er með sögustundir tvisvar í viku þar sem hægt er að panta tíma fyrir 

lítinn hóp. Tveir starfsmenn leikskólanna höfðu nýtt sér sögustundirnar á 

bókasafninu og telja þær mikilvægan þátt í eflingu þroska. Einn viðmælanda 

notaði ekki sögustundirnar og nefndi hann að ástæðan fyrir því væri að 

upplýsingar frá bókasafninu hefðu ekki borist honum og jafnframt nefndi hann að 

það væri ekki hefð fyrir því að fara í heimsóknir á leikskólanum sem hann starfar 

á. Leikskólarnir nýta sér útlánaþjónustu safnanna og aðstoðar starfsfólki 

bókasafnanna við að taka saman bækur um ákveðið efni. Einn viðmælanda nýtir 

sér útlán á léttlestrarbókum fyrir elstu börnin. 

 

5.2 Samstarfið 

 
Hér verður fjallað nánar um samstarfið á milli almenningsbókasafnanna og 

leikskólanna. Skoðað verður hvernig samstarfið hófst og hvaða aðili á frumkvæði 

að því. Fjallað verður um nýtingu leikskólanna á bókasöfnunum og það hvernig 

bókasöfnin leitast við að koma til móts við þarfir þeirra. Einnig verður sagt frá því 

hversu sveigjanlegt starfsfólk bókasafnanna er í starfi sínu. Fjallað verður um 

hvort að sparnaður í rekstri ríkis og bæja hafi haft áhrif á þjónustuna. Að lokum 

verður sagt frá leiðarljósi starfsfólks almenningsbókabókasafna varðandi samstarf 

við leikskóla. 

 

5.2.1 Hver á frumkvæði að samstarfi milli leikskólanna og 

almenningssafnanna? 

 

Í viðtölunum kemur fram að upphafið af samstarfinu megi rekja til þess að 

leikskólarnir hafi leitað eftir þjónustu frá almenningsbókasöfnunum. Margrét 

sagði að frumkvæðið væri hjá bókasafninu í dag: „En upphaflega samt var spurt 

um þetta (...) frá einhverjum leikskóla“, sagði hún og þá hafi hún komið þessu á 

hjá hennar safni. Anna er sammála þessu og talar um að heimsóknir á bókasöfnin 

hafi hafist á sama tíma og leikskólarnir fóru að fara í heimsóknir á stofnanir í 

kringum leikskólann. Anna sagði: „Alla vega held ég að leikskólinn hafi soldið átt 

frumkvæðið (...) að því að fara í heimsókn (...). Af því að við vorum að fara svona 

í fyrirtækin (...). Fórum í bankana og fórum upp á skrifstofu.“  

Starfsmenn bókasafnanna eiga það allir sameiginlegt að senda upplýsingar á 

leikskólana um þjónustuna sem er í boði fyrir þá. Á haustin eru sendar 

upplýsingar í tölvupósti um sögustundir og aðra viðburði á bókasafninu. Auk þess 

sem sumir starfsmenn fylgja póstinum eftir til að ítreka þjónustuna. Jóhanna hefur 

samband við  alla leikskólana er tilheyra hennar bókasafni til að athuga hvort að 

viðkomandi póstur hafi borist þeim. „Ég hringi í alla leikskólana og spyr hvort 

þeir hafi ekki fengið boðið frá okkur (...) í tölvupósti og bið þá  að hengja upp 

auglýsinguna eða hvað það er. En nú vita leikskólarnir orðið af þessu“, sagði 

hún. Guðrún sendir einnig póst á alla leikskólana og auk þess fer hún í heimsóknir 

á þangað og býður þeim að koma í sögustundir.  

Í viðtölum við starfsmenn leikskólanna kemur einnig fram að tveir þeirra hafa 

móttekið upplýsingar frá bókasafninu. Upplýsingar hafa verið sendar 

leikskólastjóra sem hefur komið þeim áfram til annarra starfsmanna leikskólans. 

María talaði um að starfsmaður bókasafnsins hafi komið í heimsókn á leikskólann 

með bréf með upplýsingum um sögustundir og aðra dagskrá bókasafnsins fyrir 

börnin: „Þegar við fáum þetta bréf (...) frá henni þá, hún kemur líka sú sem sér um 

barnastarfið á bókasafninu, kemur hérna persónulega með bréfið (...). Og 

afhendir okkur það og (...) og hérna talar við okkur, þannig að þá finn ég tíma 

fyrir mína deild og panta hjá henni“, sagði hún. Aftur á móti kannast Dísa ekki 

við að upplýsingar hafi borist frá bókasafninu um starfsemi þess en tók fram að 

það hafi kannski borist til leikskólastjórans og því hafi ekki verið komið áfram. 

Dísa talaði einnig um að ekki hafi verið lögð sérstök áhersla á heimsóknir á 

bókasafnið á hennar leikskóla og vildi hún meina að það væri um að ræða 

sjálfstæða vinnu á hverri deild fyrir sig og því færi það eftir deildastjóra hverrar 

deildar hvaða áherslur væru lagðar í þessu sambandi. Dísa kannaðist ekki við að 

aðrar deildir leikskólans væru með markvissar ferðir á bókasafnið heldur væri 

frekar um uppákomu að ræða og þá helst í tengslum við þema sem væri verið að 

vinna með á leikskólanum. Hún var ekki meðvituð um að bókasafnið biði upp á 

námskeið í meðferð bóka en talaði um að það væri þjónusta sem hún kæmi til með 

að nýta sér í framtíðinni. Dísa sagði einnig frá því að á leikskólanum þar sem hún 

starfaði á áður hafi ekki verið um að ræða skilaboð frá leikskólastjóra, heldur hafi 

hún farið í heimsóknir með börnin vegna þess að hinar deildirnar gerðu það og 

kannaðist ekki við að hafa fengið aðrar upplýsingar. 

, 

5.2.2 Nýting á þjónustu bókasafnsins 

 

Eins og fram hefur komið eru ekki allir leikskólar að nýta sér þjónustu 

bókasafnanna. Í viðtölunum kom meðal annars fram að ein ástæðan geti verið 

skortur á upplýsingagjöf innan leikskólans, en einn viðmælanda kannaðist ekki 

við að hafa fengið upplýsingar um bókasafnið og þjónustu þess á núverandi 

vinnustað. Hann taldi þó víst að upplýsingarnar hefðu verið sendar á  leikskólann 

en ekki borist áfram til sín. Viðkomanda var þó kunnugt um þessa þjónustu 

bókasafnanna þar sem hann hafði notað þá þjónustu á fyrri vinnustað þar sem það 

var hefð fyrir því að fara í heimsóknir á söfnin og þá frekar sem uppákoma heldur 

en markvisst starf. Þegar viðmælendur voru inntir eftir því hvort að fjarlægð 

leikskólans frá bókasafninu hefði áhrif á heimsóknir töldu þeir svo ekki vera: 

,,Nei, nei, nei, það er ég get alveg sagt hérna, allavega hver hér eru langsamlega 

duglegastir að sækja (...) eða hérna sögustundirnar það er“ (...)“, sagði Guðrún. 

Hún hélt áfram: „Nei það er ekki fjarlægðin sem að... ég held að þetta sé frekar 

bara hvernig stjórnun er og hvað er ýtt undir að kennararnir nýti sér þessa (...) 

þjónustu.“ 

Eins og fram hefur komið eru viðmælendurnir sem starfa á bókasöfnum duglegir 

að senda upplýsingar á leikskólana eða mæta jafnvel á staðinn til að fylgja 

upplýsingunum eftir: „Eða kíki í heimsókn með bréf (...) og býð hérna 

leikskólakennurum að koma með krakkana í heimsókn“, sagði og Guðrún og hún 

tók jafnframt fram að meira gæti hún ekki gert: „Ég er ekki að „þið komið ekki 

neitt hvernig stendur á því.“ Það finnst mér ég ekki eiga að vera að gera.“ 

Bóksöfnin láta leikskólana vita um ýmsar uppákomur hjá sér með því að senda 

þeim tölvupóst eða með símtali: „Og hérna, þá sendum við bréf á leikskólana og 

síðan hringi ég á alla leikskólana, rétt áður en sýningin er (...) og spyr þá hvort 

þeir hafi ekki fengið boðið í leikhúsið frá okkur“, sagði Jóhanna. Margrét notfærir 

sér einnig tölvupóst í samskiptum við leikskólana: „Sendi bara í pósti dagskrá 

fyrir mánuðinn.“ Af þessu virðist vera ljóst að starfsfólk bókasafnanna er ötult við 

að hafa samband við leikskólana og bjóða þeim þjónustu sína en samt sem áður 

eru dæmi um að leikskólar nýti sér hana ekki sem skyldi. Ætla má að áhugi og 

hvatning frá stjórnanda leikskólanna hafi áhrif á að starfsmenn noti þjónustu 

bókasafnanna. Áhugi starfsmanna á að nota þjónustu bókasafnsins vegur þó einnig 

þungt í þessu sambandi þar sem gera má ráð fyrir að starfsfólki leikskóla sé 

almennt kunnugt um þá starfsemi fyrir börn sem fram fer á bókasöfnum.  

 

5.2.3 Að koma til móts við þarfir leikskólanna 

 

Í viðtölum við starfsmenn bókasafnanna kom fram hvernig þeir reyna að koma til 

móts við þarfir barnanna. Jóhanna segir að þegar leikskólar eru að vinna með 

ákveðið efni hafi þeir oft samband við bókasafnið og biðji starfsfólk að taka 

saman bækur tengt því: „Og þá reyni ég að finna bækur við hæfi, eitthvað tengt 

efninu“, segir hún. Einnig tengir hún þemun á leikskólunum inn í sögustundirnar 

hjá sér: „Og það var hópur hérna í morgun sem var með vináttuna (...) og ég var 

búin að finna bækur um það.“ 

Margrét er einnig beðin um að taka frá bækur er tengjast verkefnum á 

leikskólunum: „Ég býð þeim upp á það ég get get tekið frá fyrir þau ef þau eru 

með allskonar þemu (...) á leikskólanum og þá er stundum hringt í mig.“ Guðrún 

reynir að tengja efni sögustundanna við það sem er að gerast í umhverfi barnanna: 

„Vissi ég að það var svona tannverndarvika í skólanum, þá las ég bækur eða bók 

sem tilheyrir því.“ Hún talaði einnig um að henni finnist lítið lesið af ljóðum og 

vísum fyrir börn og því hefði hún tekið það inn í allar sögustundir hjá sér. „Ég tók 

inn ljóð og les ljóð og svo les ég sögu frekar en að lesa tvær sögur“, sagði 

Guðrún. 

María segist nota þjónustu bókasafnsins í tengslum við þemavinnu á leikskólanum 

mjög mikið: „þegar það er þema að þá förum við saman og veljum bækur fyrir 

þemað.“ Hún nefndi einnig að aðrir kennarar í skólanum nýttu þessa þjónustu 

bókasafnsins mjög vel og að bókasafnið væri duglegt að taka saman bækur í kassa 

tengdar því þema sem væri í gangi í skólanum hverju sinni.  

 

5.2.4 Sveigjanleiki starfsfólks bókasafnanna 

 

Þegar starfsmenn almenningsbókasafnanna voru spurðir nánar um þjónustuna sem 

almenningsbókasöfnin veita leikskólunum sögðu þeir að nauðsynlegt væri fyrir 

starfsfólk sem sinnti þessu starfi að vera sveigjanlegt. Í viðtölum við starfsfólk 

bókasafnanna kemur fram að það er meðvitað um þörfina fyrir að sýna 

sveigjanleika og  það leitast við að haga þjónustunni við leikskólana samkvæmt 

því.  

Jóhanna hefur fastar sögustundir einu sinni í viku en ef leikskólahópar koma 

óvænt í heimsókn grípur hún tækifærið til að lesa fyrir þau: „Kannski kemur hérna 

hópur og ég segi kannski: „má ekki bjóða ykkur sögu“, og það er bara spondant 

líka, þau fara, ég er fljót að skella hérna fram stólum. Ef ég er á lausu þá býð ég 

oft sögustund“, segir hún  þegar hún lýsir því þegar leikskólarnir koma óvænt í 

heimsókn á bókasafnið: „Og eins líka ef að krakkar koma líka þau eru bara hérna 

niður í bæ og eru að skila bókum og koma hérna þá býð ég oft sögustund.“ 

Einnig er starfsfólkið stundum tilbúið að breyta eigin dagskipulagi til að leikskólar 

geti nýtt sér þjónustuna sem best. Guðrún breytir stundum vinnutíma sínum til að 

koma til móts við leikskólana: „Og við erum með tvo daga eyrnamerkta þessum 

heimsóknum (...). Fimmtudaga og föstudaga (...). Ef að hentar mjög illa og 

einhverja dauðlangar að komast en ekkert laust fyrr en eftir marga mánuði, þá hef 

ég tekið inn miðvikudaga líka. Þá mæti ég níu og krakkarnir koma yfirleitt um 

tíuleitið.“ 

Guðrún nefndi einnig að hún tæki á móti börnunum eftir hádegi ef það hentaði 

betur: „Þá reynum við alltaf að hliðra til og hérna og vera eins sveigjanlegur og 

við mögulega getum (...) Þannig að það eru, ég tek alveg á móti eftir hádegi ef 

það er um allt þrýtur. Við reynum að gera allt sem við getum til að fá krakkana í 

heimsókn.“ 

Eins og fram hefur komið eru sögustundirnar hjá Margréti og Jóhönnu 

sveigjanlegar hvað varðar fjölda þeirra barna sem mæta í sögustundir. Þær hafa 

sögustundirnar hjá sér opnar og hafa ekki takmörkun á fjölda barna í stundirnar. 

„Við bara björgum því einhvern veginn ef það fyllist alveg“, sagði Margrét.  

 

5.2.5 Sparnaður 

 

Ljóst er að lögð hefur verið áhersla á sparnað í rekstri hjá almenningsbókasöfnum 

undanfarin ár eins og hjá öðrum stofnunum ríkis og bæja. Í viðtölunum kom fram 

að sparnaður í rekstri hefði haft einhver á samvinnu á milli bókasafnanna og 

leikskólanna. Bókasöfnin hafa þurft að leggja áherslu á aðhald og draga aðeins úr 

þjónustu. Guðrún sagði að þau hefðu tekið þá ákvörðun að sleppa leiksýningum 

sem hefði verið á dagskrá árlega fyrir börn á leikskólum. Jafnframt tók hún fram 

að áhersla væri lögð á á innkaup á barnabókum: „Allt, allt barnaefni er keypt inn 

(...) sem að er gefið út (...) Við kaupum hverja einustu bók allt, allt barnaefni er 

keypt inn.“ Hún benti á að þau keyptu hverja einustu bók hvort sem um væri að 

ræða bækur fyrir ung eða eldri börn: „Lítil kríli eða unglinginn (...), það er allt 

keypt, það er ekkert verið að spara þar.“ Hún tók fram að þau spöruðu á öðrum 

sviðum í staðinn en alls ekki í innkaupum á barnabókum. 

Jóhanna og Margrét sögðu að sparnaður bókasafnanna hefði ekki haft áhrif á 

árlegar leiksýningar á bókasöfnunum sem þær störfuðu á, þau væru enn á dagskrá. 

Jóhanna tók fram að ekki væri um minna fjármagn að ræða við innkaup á 

barnabókum heldur væri meiri hagsýni: „En auðvitað kaupum við bækurnar, við 

kaupum kannski ekki eins mörg eintök og það er bara allt í lagi.“ Jóhanna lagði 

jafnframt áherslu á að sá aðili sem hefði umsjón með innkaupum hugsaði mjög vel 

um barnadeildina og vandaði valið. Hún sagði að bókasafnið keypti inn allar 

barnabækur, en um væri að ræða innkaup á fleiri eintökum af vinsælum bókum.  

María sagði að þau á leikskólanum hefðu orðið vör við aðhald í starfsemi 

bókasafnsins og var hún ekki sátt við að ekki var lengur boðið upp á leikrit fyrir 

elstu börnin eins og áður hafði verið: 

Síðan var ég ánægð með það að bókasafnið bauð alltaf upp á 

leikrit fyrir jólin (...), en nú hefur það ekki verið og ég hringdi 

bara í þá og talaði við þær og sagði að ég væri ekki ánægð með 

þetta vegna þess að mér finnst það líka að koma á bókasafnið, 

öll fimm ára börn bæjarins (...). Að horfa saman á leikrit var 

alveg rosa stemmning (...) það var svona upplifun, þetta er 

bókasafnið okkar (María). 

María bætti við að allir hefðu verið mjög ánægðir með þennan árlega viðburð og 

að sér þætti miður að hann hefði verið tekinn af dagskránni. 

Undir þetta tók Anna: „Og svo er það leikritið fyrir yngst.. það er sparnaður sem 

er í gangi, það er kreppan (...), hún er að býta í okkur“, sagði Anna er hún lýsti 

því hvernig áhrif samdráttar í þjóðfélaginu kæmi fram í þjónustu bókasafnsins við 

leikskólana. Leikskólarnir hafa einnig þurft að draga saman í innkaupum og benti 

Anna á að það ætti einnig við hvað varðar innkaup á bókum: „Ég hef notað 

markaðina núna (...), af því þær eru orðnar svo dýrar. Þetta eru bara fimm bækur, 

þú ert kominn upp í tuttugu þúsund eða eitthvað svoleiðis (...). Þannig að ég nota 

markaðina og fer og kaupi.“ 

María tók í sama streng og sagði að bókakostur þeirra væri aðallega notaðar 

bækur: 

þar var náttúrulega líka keypt inn en það er gaman að geta þess 

að það er bókasafnskosturinn okkar er allt svona búið að nota 

áður, það er keypt þarna voða mikið í góða hirðinum (...) okkar, 

okkar safn og og líka gefið. Við fáum gjafir frá bara nemendum 

eða foreldrum sem eru að taka til (...) og við höfum fengið þó 

nokkuð margar svoleiðis gjafir (...) það er komið bara með 

bókakassar til okkar. (María).   

Bókakostur leikskólans sem Dísa vinnur á samanstendur aðallega af eldri bókum 

sem komu upprunalega frá eldri leikskóla. Dísa sagði að ekki hefði verið keypt 

mikið af nýjum bókum en það þyrfti að fara að bæta við bókakostinn. Hún benti á 

að börnin kæmu einnig með eigin bækur heiman og væri sérstök hilla fyrir þær 

bækur á deildinni. 

Anna benti einnig á að það gæti verið sparnaður fyrir leikskólann og nota 

bókasafnið meira og fá lánaðar bækur í staðin fyrir að kaupa inn bækur. Hún tók 

fram að kannski væri það ráð í sparnaði og jafnframt safnfræðsla fyrir börnin að 

fara í heimsókn á bókasafnið. Þau læra þá hvernig á að fá lánaðar bækur og að það 

eigi einnig að skila þeim aftur til safnsins. 

 

5.2.6 Leiðarljós í starfi almenningsbókasafnanna 

 

Í samtölum við starfsfólk bókasafnanna kom fram að leiðarljós 

almenningsbókasafnanna í samstarfinu við leikskólana beindist aðallega að því að 

fá leikskólana til að nýta sér þjónustu bókasafnanna sem best. „Já ætli það sé ekki 

bara markmiðið okkar (...) að þjónusta eins vel og við getum“, sagði Guðrún og 

nefndi hún að aðaláherslan væri lögð á að bjóða þeim í sögustundirnar. Margrét 

tók fram að leiðarljós þeirra væri að allt gengi sem best í samstarfinu og 

mikilvægt væri að allir væru ánægðir með þjónustuna og bætti við: „Og við.. við 

viljum svo innilega að, að leikskólarnir noti sér þjónustuna hérna.“ 

5.2.7 Samantekt 

 

Upphaf að samstarfi á milli almenningsbókasafna og leikskóla má rekja til þess að 

leikskólar leituðu til bókasafnanna með óskir um þjónustu. Í dag eiga 

almenningsbókasöfnin frumkvæðið sem fellst í því að þau hafa samband við 

leikskólana og bjóða þeim meðal annars að koma í sögustundir eða horfa á leikrit. 

Starfsfólk bókasafnanna sendir yfirleitt tölvupóst en einnig er farið í heimsókn á 

leikskólana í þeim tilgangi að hvetja þá til að nýta sér þjónustuna. Tveir 

leikskólanna eru duglegir að nýta sér bókasöfnin og mæta reglulega með börnin í 

heimsókn og hafa það sem hluta af fastri starfsemi deildanna. Einn leikskóli nýtir 

sér ekki þjónustuna í sama mæli og hinir tveir. Starfsmenn bókasafnanna telja þar 

um að ræða skort á hvatningu yfirmanna og áhugaleysi starfsmanna. Einnig má 

gera ráð fyrir að um lélegt upplýsingaflæði innan leikskólanna sé að ræða þar sem 

allir leikskólar fá upplýsingar sendar frá bókasafninu.  

Þegar skoðaður er þáttur bókasafnsins í að uppfylla þarfir leikskólanna virðist 

starfsfólk safnanna viljugt til að taka þátt í starfsemi þeirra sem felst meðal annars 

í því að finna bækur um það þema sem er í gangi hverju sinni. Einnig virðist 

starfsfólk bókasafnanna vera tilbúið til að breyta eigin skipulagi til að koma sem 

best til móts við þarfir leikskólanna. Allir starfsmenn bókasafnanna voru sammála 

um að nauðsynlegt væri að vera sveigjanlegur í starfi sínu. Stundum koma upp 

þannig aðstæður að hliðra þarf til hvað fjölda barna í sögustundir varðar og einnig 

kom fyrir að einn viðmælenda breytti vinnutíma sínum og fjölgaði sögustundum 

til að sem flestir hefðu möguleika á að nýta sér þjónustuna. Er þetta í samræmi við 

þau leiðarljós sem starfsfólk safnanna segist fylgja í sínu starfi sem felst í því að 

leggja áherslu á að leikskólarnir geti notið þjónustu safnanna sem best. Ljóst er að 

sparnaður í rekstri stofnana hefur haft áhrif á bókasöfn og leikskóla. Bókasöfnin 

hafa sparað í bókakaupum á þann hátt að færri titlar eru keyptir af sömu bókinni 

nema þeim allra vinsælustu. Eitt safnanna hefur lagt niður leiksýningar sem var 

árlegur viðburður en hin söfnin tvö halda þeim áfram. Hvað varðar leikskóla hefur 

sparnaður haft áhrif á bókakaup og nota þeir bókamarkaði í auknum mæli til að 

bæta við bókasafnið sitt. Einnig er um það að ræða að eldri nemendur og foreldrar 

gefi bækur sem þau eru hætt að nota á leikskólana. Sparnaðurinn getur því haft 

þau áhrif að leikskólarnir noti bókasöfnin betur við að fá lánaðar bækur og fjölgað 

þannig heimsóknum á söfnin. Með því móti má segja að fé sem varið er til 

starfsemi bæði leikskóla og almenningsbókasafna nýtist betur sem hlýtur að teljast 

æskileg niðurstaða.  

 

5.3 Bókasafnið sem menningarstaður 

 
Starfsemi sumra almenningsbókasafna hefur breyst talsvert undanfarin ár og eru 

söfnin í mörgum tilvikum orðin menningarmiðstöðvar. Hér verður fjallað um 

almenningsbókasafnið sem stað til að vera á og sem hluti af menningaruppeldi 

barna. Jafnframt verður sagt frá leiksýningum fyrir börn á bókasöfnum og að 

lokum kemur fram hvernig listsýning er hluti af bókasafnsfræðslu barna. 

 

5.3.1 Almenningsbókasafnið sem staður til að vera á 

 

Bókasöfnin gegna fleiri hlutverkum en útlánum á bókum í dag því víða er þeim 

einnig ætlað að vera staður þar sem safngestir koma og geta notið þess með einum 

eða öðrum hætti að vera. Sögustundir og önnur þjónusta við leikskólabörn fellur 

vissulega þar undir en sums staðar eru söfnin jafnframt miðstöð fyrir aðra 

menningarstarfsemi í sínu bæjarfélagi. „Bókasafnið er nefnilega svo.. menning 

sem ég held að á eftir að eflast hérna“, sagði Anna og bætti við að ferðir á 

bókasafnið væri þáttur í menningaruppeldi leikskólans: „Bókasafnið er alltaf (...) 

það er bara partur af okkar starfi.“   

Jóhanna leggur áherslu á að bókasafnið eigi að vera staður sem börnin nota: „Gera 

hann virkan því að hérna eiga þau bara að þroskast og þróast.“ Hún tekur 

jafnframt fram að hún vilji að börnin komi á bókasafnið og læri að sækja bækur, 

passa þær og skila þeim síðan aftur. Jóhanna segir að bókasafnið sem hún starfar á 

bjóði leikskólunum að setja upp sýningar á safninu og sjá þeir til skiptis um að 

setja upp myndverk með ýmsum þemum.  

Bókasafnið sem Margrét starfar á er í nánu samstarfi við aðrar stofnanir í bænum 

og vinna þau saman að verkefnum í tengslum við heimsóknir barnanna á 

bókasafnið: „Það er hérna tónlistarkona sem er afskaplega áhugasöm og.. 

lifandi“, sagði hún er hún lýsti samstarfi bókasafnsins við tónlistarfólk bæjarins 

sem tekur þátt í tónleikahaldi í tengslum við bókasafnið.  

Bókasöfnin hafa mörg hver einnig uppákomur á safninu í tengslum við ýmsa 

almanaks daga er tengjast börnum. Jólasögustundir eru haldnar og alþjóðlegi 

bangsadagurinn er í hávegum hafður.  

 

5.3.2 Leikrit á bókasafni 

 

Öll bókasöfnin höfðu lagt áherslu á að bjóða leikskólunum á leiksýningar. Tvö 

safnanna voru enn með leikrit einu sinni á ári en eitt safnanna hafði lagt það niður 

vegna sparnaðar. En starfsmaðurinn á því safni lagði þó áherslu á að það yrði 

tekið upp aftur um leið og fjármagn leyfði. 

Á einu safnanna kemur brúðubíllinn í heimsókn á hverju ári og er þá öllum 

leikskólunum boðið. „Þá kemur Helga Steffensen hér og er með sýningu fyrir 

okkur og þar mæta jafnvel sex til sjö hundruð börn“, sagði Jóhanna. Hún bætti við 

að um betri mætingu væri að ræða þegar leiksýningarnar væru haldnar á 

leikskólatíma: „Áður var það á laugardögum, þá komu engir, því foreldrar voru 

einhvern veginn ekkert að kveikja á þessu og ekki að koma. Þetta hentar ekki 

alltaf endilega fólki að koma á þessum tíma.“ Jóhanna er dugleg að minna 

starfsfólk leikskólanna á sýninguna og hringir til að athuga hvort þau hafi ekki 

fengið boð.  

Margrét er einnig dugleg að auglýsa leiksýningar á hennar vinnustað þar sem 

útbúin eru bókamerki handa leikskólunum þar sem leiksýningarnar eru auglýstar 

hverju sinni. Leiksýningarnar eru haldnar á laugardögum og koma börnin þá í 

fylgd foreldra. 

5.3.3 Listsýningar 

 

Í viðtölum kemur fram að eitt bókasafnið er menningarmiðstöð bæjarins og er 

rekstur listasafns hluti af starfsemi þess. Kynning á sýningum í listasalnum er hluti 

af sögustundum hjá Guðrúnu starfsmanni safnsins og í lýsingum hennar kemur 

fram að hún fer með börnin í sýningarferð um safnið í upphafi hverrar 

sögustundar: „Fara með með þeim hér um safnið og skoða listasalinn, það er 

alltaf ný sýning þar mánaðarlega (...) Þannig að ég býð þeim alltaf í salinn líka 

(...) segi þeim frá því sem þar er“, sagði Guðrún og benti á að kennarar kæmu líka 

með börn í heimsókn til að skoða þær sýningar sem væru í gangi hverju sinni.  

 

5.3.4 Samantekt 

 

Hlutverk almenningsbókasafna er að breytast og mörg söfn gegna því hlutverki að 

vera miðstöð fyrir hina ýmsu menningarstarfsemi jafnframt hefðbundinni 

starfsemi almenningsbókasafna. Listsýningar, tónlist og leiksýningar er orðinn 

hluti af þeirri starfsemi sem fram fer á söfnum og nýtir starfsfólk barnadeildanna 

sér það í tengslum við barnastarfið.  

 

5.4 Framtíðarsýn 

 
Meðal þess sem rætt var um í viðtölunum var hvaða framtíðarsýn starfsfólk 

almenningsbókasafnanna og leikskólanna hefur í sambandi við þjónustu safnanna 

við leikskólabörn og samstarf milli þessara tveggja stofnana. Hér verða raktar þær 

hugmyndir sem fram komu hjá viðmælendum. 

5.4.1 Bækur í framtíðinni 

 

Í viðtölunum kom fram að þrátt fyrir aukna tæknivæðingu bóka þá er það skoðun 

viðmælenda að bækur séu nauðsynlegar í sínu gamla formi Viðmælendur voru 

sammála um þó að algengt væri að bækur væru komnar í rafrænt form þá hefði 

það ekki þau áhrif að bækur myndu hverfa því þær væru ómissandi fyrir börn. 

Jóhanna telur að barnabækur muni lifa lengi, vegna þess að þær væru 

nauðsynlegar og mikilvægt væri að hafa þær áþreifanlegar fyrir börn: „Það þarf 

að vera hægt að flétta fram og til baka og við viljum hafa litmyndir“, sagði hún.  

Anna trúir einnig á áframhaldandi tilurð bókarinnar í prentformi: „Bara að halda 

og viðhalda bókinni (...). Ekki láta hana týnast fyrir tölvum og ég held að það 

gerist aldrei (...). Ég, víst að bókin er búin að lifa síðan sautján hundruð og 

súrkál.“ Hún tók jafnframt fram að hún kysi sjálf að hafa þær áfram í prentformi 

og sagði: „Og bara bókin lifi (...) ég held það (...), ég held það, nei ég held það 

bara það er ekki spurning.“ 

 

5.4.2 Bókasöfn framtíðarinnar 

 

Með tilkomu nýrrar tækni má ætla að starfsemi almenningsbókasafna muni kom 

til með að breytast í náinni framtíð. Bækur og tímarit eru orðin aðgengileg í 

rafrænu formi og og því er vert að skoða hvaða hugmyndir viðmælendur hafa um 

áhrif þess á starfsemi almenningsbókasafnanna. 

„Tæknin er að hellast yfir okkur og mér datt helst í hug að ég og Sigga, við yrðum 

bara í kaffinu í framtíðinni. Því það munu allir sitja við spjaldtölvuna og þetta 

verða bara sófar og einhverjar tölvur“, sagði Jóhanna er hún lýsti hugmyndum 

sínum um starf sitt í framtíðinni. Hún er jákvæð gagnvart þeim breytingum sem 

hún telur að muni verða á starfsemi almenningsbókasafna: „En jú ég held  að 

bókasöfn eigi eftir að verða meira svona eins og soldið félagsmiðstöðvar þar sem 

fólk getur komið og hist og líka nálgast efni og allt eftir því. (...) En ég held að 

þetta eigi eftir að breytast í þá veru, sem er frábært.“ 

 

5.4.3 Framtíðarsýn á samstarf almenningsbókasafna og leikskóla 

 

Allir viðmælendur voru sammála um að mikilvægt væri að samstarf milli 

almenningsbókasafna og leikskóla myndi halda áfram að þróast og töldu að sú 

yrði raunin. „Ég er alveg viss um að það verður áfram samstarf (...) og.. 

og..frekar vaxandi en hitt (...) vona ég“, sagði Margrét og telur hún að starfsemi 

leikskóla hafi haft áhrif á færni barna í lestri  í dag: „þetta er búið að færast aðeins 

neðar svona kennslan í stöfum“, bætti hún við. Hún benti  á að börn í dag væru 

yngri þegar þau byrja að lesa. 

Guðrún vildi sjá þá breytingu í framtíðinni að fleiri leikskólar nýttu sér þjónustu 

bakasafnsins. Einnig taldi hún brýnt að boðið yrði upp á fleiri tíma fyrir 

leikskólana og sagði hún að starfsfólkið á hennar safni væri sífellt að leita leiða til 

að efla þessa starfsemi sína.  

Jóhanna tekur undir þetta og segir að hún vilji sjá það í framtíðinni að 

leikskólarnir komi meira á bókasafnið og noti þjónustu þess. Jóhanna bætti við að 

hún teldi það mikilvægt í framtíðinni að ráðið væri fólk á bókasafnið sem hefði 

mismunandi bakgrunn, meðal annars sem sem kæmi til með að nýtast á 

barnadeild. Mikilvægt væri að ráðið væri starfsfólk sem hefði umburðarlyndi og 

skilning gagnvart börnum. Hún vill að bókasöfnin verði notalegur staður, staður til 

að vera á, líka fyrir börnin. 

Anna var mjög ánægð með þá þjónustu sem bókasafnið í hennar bæjarfélagi býður 

leikskólunum. Hún vildi halda samstarfinu áfram á sama hátt og taldi að það væri 

í höndum leikskólans að nýta sér þjónustuna betur. Anna sér fyrir sér að 

leikskólinn muni nota bókasafnið meira varðandi útlán á bókum: „það er kannski 

flott þú veist að fara bara með kannski tvö börn uppeftir, skila bókum og sækja 

bækur (...), kenna þeim það, þær eru held ég ekki með það núna.“  

María er á sama máli hvað varðar þjónustuna á hennar bókasafni og sér hún fyrir 

sér að leikskólinn fari fleiri ferðir á bókasafnið í framtíðinni en erfitt hafi verið að 

koma því fyrir hingað til í dagskrá leikskólans. „Þannig að ég vildi vilja sjá að við 

værum að fara oftar (...) að þau færu saman í litlum hópum að fá lánaðar bækur“, 

sagði María. 

Dísa talaði um að hún hefði áhuga á samstarfi við bókasafnið á þann hátt að nýta 

það sem stuðning við þemu sem væru í gangi á leikskólanum. Hún sér einnig fyrir 

sér að bókasöfnin gætu komið með innlegg í starfsemi sem væri í gangi á 

leikskólanum hverju sinni. 

 

5.4.4 Samantekt 

 

Að mati viðmælenda halda bækur fyrir börn áfram að vera til í sínu gamla formi 

því þær séu nauðsynlegar. Aftur á móti telja þeir að starfsemi 

almenningsbókasafna muni breytast í framtíðinni vegna  rafvæðingu bóka. 

Starfsmaður eins af almenningsbókasöfnunum telur að bókasöfnin muni breytast í 

félagsmiðstöðvar þar sem hægt verði að nálgast hinar ýmsu upplýsingar. 

Viðmælendur telja mikilvægt að samstarfið milli leikskólanna og 

almenningsbókasafnanna haldi áfram og og er það skoðun þeirra að það muni 

frekar aukast í framtíðinni. Starfsfólk bókasafnanna leggur áherslu að allir 

leikskólar nýti betur þá þjónustu sem bókasöfnin bjóða leikskólabörnum. Einnig 

kom fram í viðtölum við starfsfólk leikskólanna að það mynd vilja nýta þjónustu 

bókasafnsins betur bæði hvað varðar útlán á bókum og sem stuðning við starfsemi 

leikskólans. Hvað varðar starfsfólk bókasafna lagði einn viðmælenda áherslu á að 

í ráðningum væri mikilvægt að ráðið yrði fólk með mismunandi bakgrunn sem 

nýttist í starfi og mikilvægt væri að það hefði til að bera umburðarlyndi gagnvart 

börnum.  

6 Umræður 
 

Hér að framan hefur verið fjallað um niðurstöður eigindlegrar rannsóknar þar sem 

skoðað var hvernig samvinnu milli almenningsbókasafna og leikskóla á 

höfuðborgarsvæðinu er háttað. Viðtöl voru tekin við starfsfólk sem sinnir 

barnastarfi á þremur almenningsbókasöfnum og þrjá leikskólakennara til að fá 

fram þeirra viðhorf og reynslu af samstarfi. Hér eru helstu niðurstöður 

rannsóknarinnar dregnar saman og skoðaðar í samhengi við aðrar rannsóknir. 

Kaflinn skiptist í fjóra undirkafla þar sem leitast er við að svara þeim 

rannsóknarspurningunum sem liggja til grundvallar rannsókninni. Fyrst er fjallað 

um það hvernig samvinnu almenningsbókasafna og leikskóla er háttað og í 

kaflanum þar á eftir er skoðað hvernig leikskólar nýta þjónustu og aðstöðu 

almenningsbókasafnanna. Einnig er sagt frá því hvor aðilinn á frumkvæði að 

samstarfi og að lokum eru ræddar hugmyndir starfsfólks bókasafna og leikskóla 

um   samstarf í framtíðinni. 

 

6.1 Hvernig er samvinnu almenningsbókasafna og leikskóla háttað? 

 
Almenningsbókasöfnin bjóða upp á ýmsa þjónustu fyrir leikskólana sem fellst 

meðal annars í sögustundum eða bókasafnskynningum, kennslu í meðferð bóka og 

einnig er um að ræða ýmsa viðburði á bókasöfnunum sem leikskólunum er boðið 

að taka þátt í. Þegar skoðað var hvaða þáttur það væri sem leikskólarnir nýttu mest 

kom fram hjá viðmælendum að sögustundirnar væru mest sóttar. Sögustundirnar 

eru í mismunandi formi á bókasöfnunum, annars vegar er um að ræða sér 

sögustund fyrir minni hópa á einu safnanna og hins vegar opnar sögustundir þar 

sem fleiri en einn leikskóli kemur með hóp í heimsókn og eru þær stundum 

fjölmennar og starfsfólk getur þurft að hliðra til. Allir viðmælendur eru sammála 

um mikilvægi þess að lesið sé fyrir börn og eru sögustundir stór þáttur í starfsemi 

leikskóla en jafnframt kom fram hjá viðmælendum að heimsóknir á bókasafnið 

væri einnig áhrifamikill þáttur í eflingu lestrar hjá börnum.  

Dr. Ágústa Pálsdóttir fjallar meðal annars um heimsóknir barna á bókasöfn í grein 

sinni Viðhorf og lestur (1998), þar kemur fram að heimsóknir á bókasafnið eru 

algengar hjá öllum börnum í rannsókninni sem voru áhugasöm um að lesa, 

jafnframt voru ferðir á bókasafn taldar mikilvægar til að tryggja börnum 

nægjanlegt lestrarefni. Í viðtölunum kemur fram að leikskólarnir hafa undanfarin 

ár dregið úr kaupum á bókum vegna sparnaðar og því eru bókasöfnin nauðsynleg 

viðbót við bókakost leikskólanna. Groot og Branch (2009) segja að mikilvægt sé 

að börn hafi aðgengi að sem flestum bókum og taka jafnframt fram að hvatning 

foreldra, kennara og starfsfólks bókasafna sé mikilvægur þáttur í eflingu lestar hjá 

börnum.   

Tveir viðmælendanna sem starfa á leikskóla eru mjög ánægðir með þá þjónustu 

sem leikskólarnir fá á bókasafninu. Kennsla í meðferð bóka var sérstaklega nefnd 

þar sem sem starfsfólk bókasafnanna leggur áherslu á að hafa þá kennslu lifandi 

og á myndrænan hátt. Lögð er áhersla á að börnin öðlist samúð með bók sem illa 

er farið með. Í viðmiðunarreglum ALA (American Library Association, 1999) 

kemur fram að mikilvægt sé að starfsfólk sem sinnir barnastarfi á bókasöfnum 

hafi þekkingu og skilning á börnum þar sem miða á þjónustuna við þroska þeirra 

og áhuga. Einn viðmælanda benti einnig á að mikilvægt væri að leggja áherslu á 

að starfsfólk sem ráðið væri á almenningsbókasöfn væri umburðarlynt og hefði og 

skilningi á börnum. Viðkomandi tók fram að of lengi hafi það viðhorf verið 

ríkjandi að ekki megi heyrast í börnum á bókasöfnum og vill hann að það breytist 

þar sem bókasöfnin eigi að vera staður fyrir alla, líka börn. Þetta er í samræmi við 

þær áherslur sem IFLA (International Federation of Library Association) leggur til 

í þjónustu bókasafna við börn. Þar segir að börn hafi sömu réttindi á þjónustu og 

aðrir notendur bókasafnsins (Yfirlýsing IFLA um bókasöfn og vitsmunalegt frelsi, 

2000). Börnin eru framtíðar notendur safnanna og því er mikilvægt að þau mæti 

jákvæðu andrúmslofti og upplifi að bókasafnið er líka þeirra staður. Þetta atriði er 

vert að skoða í samhengi við hugmyndir Holmefjord (2003) um það að eitt 

mikilvægasta verkefni almenningsbókasafna sé að opna upp heim bókmennta fyrir 

börnum og kenna þurfi þeim að njóta alls þess sem safnið hefur upp á að bjóða. 

Samkvæmt bókasafnslögum sem sett voru 2012 kemur fram að hlutverk 

almenningsbókasafna er að jafna aðgengi að menningu og þekkingu 

(Bókasafnslög, 2012). Bókasöfnin eru farin að sinna í meira mæli hinni ýmsu 

liststarfsemi og eru í mörgum tilfellum orðin menningarmiðstöðvar. Í nokkrum 

sveitarfélögum er bókasafnið miðstöð menningarstarfsemi bæjarins. Starfsfólk 

barnadeildanna nýtir sér þessa starfsemi í kynningum á safninu fyrir börn. Einn 

viðmælenda notar listasal safnsins og fer reglulega með börnin í skoðunarferð 

þangað í tengslum við sögustundir og bókasafnskynningar. Annar viðmælandi 

starfar náið með starfsfólki náttúrugripasafns og tónlistarsals sem er í nágrenninu. 

Starfsfólk bókasafnsins tengir saman uppákomur á bókasafninu við heimsóknir 

þangað.  Bókasöfnin bjóða líka upp á viðburði í tengslum við ýmislegt annað eins 

og bangsadaga og jólasögustundir. Augljóst er að með því að tengja þessa ýmsu 

starfsemi saman þá öðlast börnin meiri upplifun af heimsóknum sínum á bókasöfn 

sem eru í mörgum tilfellum menningarviðburðir fyrir börnin. En það er markmið 

margra almenningsbókasafna að taka þátt í að fræða börn um menningu. Það 

kemur fram í meginmarkmiðum Borgarbókasafnsins að safnið er hluti af 

menningaruppeldi barna og unglinga sem fellst meðal annars í því að bjóða upp á 

fjölbreytta menningarviðburði og að leggja áherslu á sögustundir og safnkost við 

hæfi barna (Borgarbókasafn Reykjavíkur, 2012).  

Leikrit er einn þáttur sem bókasöfnin hafa tekið inn sem þátt í menningarstarfsemi 

sinni og eru orðin fastur liður á mörgum almenningsbókasöfnum. Tveir 

viðmælenda er starfa á leikskólum tóku sérstaklega fram að þeir hafi verið 

ánægðir með þá þjónustu bókasafnsins. Viðmælandi nefndi að sérstaklega hafi 

verið ánægjulegt að fara í heimsókn fyrir jólin og mikil tilhlökkun hjá börnunum 

að fara og að sjá leikrit. Eins og fram hefur komið hefur sparnaður í rekstri haft 

áhrif á almenningsbókasöfnum og á einu bókasafnanna var tekin sú ákvörðun að 

taka leikrit af dagskránni í einhvern tíma. Hin söfnin er enn með leikrit sem fastan 

þátt í starfseminni.  

6.2 Hvernig nýta leikskólarnir þá þjónustu og aðstöðu sem í boði 

er á almenningsbókasöfnum?  

 
Tveir leikskólanna sem tóku þátt í rannsókninni nýta sér þjónustu 

almenningsbókasafna. Í rannsókninni kemur fram að það eru þó alltaf einhverjir 

skólar sem koma ekki í heimsókn á bókasöfnin. Það vekur upp spurningar um 

hvað þar liggur að baki. Þegar viðmælendur voru inntir eftir ástæðum þess má 

meðal annars nefna að einn af viðmælendunum sem starfar á leikskóla sagði að 

honum hafi ekki borist upplýsingar um þjónustu bókasafnsins frá yfirmanni 

leikskólans. Viðmælanda var þó kunnugt um þessa þjónustu bókasafnanna frá 

fyrra starfi en talaði jafnframt um að ekki væri hefð fyrir því að fara á bókasafnið 

með börnin á hans vinnustað. Þegar viðmælendur voru spurðir hvort að fjarlægð 

leikskóla frá bókasafni hefði áhrif á nýtinguna kom fram að þeir teldu svo ekki 

vera og kom jafnframt í ljós að starfsfólk leikskóla sem var í mestri fjarlægð frá 

safninu væri duglegast að mæta í heimsókn með börnin. Einn af viðmælendunum 

sagði ennfremur að hann teldi að áhugi og hvatning leikskólastjórans hefði mikið 

að segja í þessu sambandi þar sem hans hlutverk væri meðal annars að koma 

upplýsingum áfram til annarra starfsmanna. Það er því mikilvægt að 

upplýsingagjöf innan leikskólanna sé góð þannig að allir séu meðvitaðir um þá 

þjónustu sem bókasöfnin bjóða upp á. Einnig kom fram að einn af viðmælendum 

taldi að áhugi starfsmanna á leikskólunum á að nýta sér þjónustu 

almenningsbókasafnanna væri atriði sem vegur þungt. Þetta er nokkuð sem er vert 

að skoða í ljósi þess að í Aðalnámsskrá leikskóla frá árinu 1999 er tekið fram að 

heimsóknir á bókasöfn ætti að að vera fastur liður í starfsemi leikskóla 

(Aðalnámsskrá leikskóla, 1999). Í nýrri Aðalnámsskrá fyrir leikskóla frá árinu 

2011 eru heimsóknir á bókasöfn ekki lengur tilgreind sérstaklega heldur er lögð 

áhersla á að tengja menningu inn í alla þætti skólastarfsins, þar á meðal mikilvægi 

þess að börn kynnist bókmenntum sem sé þáttur í eflingu læsis (Aðalnámsskrá 

leikskóla, 2011).  

6.3 Hvor aðilinn á frumkvæðið að samvinnu? 

 
Upphaf samvinnu leikskóla og almenningsbókasafna má rekja til þess að 

leikskólarnir hafi leitað eftir þjónustu frá bókasöfnunum. Viðmælandi nefndi að 

leitað hefði verið til bókasafnanna sem einn þátt í að kynna samfélagið fyrir 

börnum þar sem farið var með þau í heimsóknir í hin og þessi fyrirtæki og 

stofnanir í nágrenni leikskólans. Eftir þessar heimsóknir hafi myndast sú hefð að 

heimsækja bókasafnið. Annar viðmælenda sem starfar á bókasafni nefndi að í 

upphafi hafi leikskólar leitað til bókasafnsins með hugmyndir um sögustundir sem 

hafi síðan þróast áfram og orðið fastur liður í starfsemi bókasafnsins. Í dag er 

frumkvæðið að mestu hjá almenningsbókasöfnunum og sjá þau um að senda 

upplýsingar um starfsemi sína til leikskólanna. Þorbjörg Karlsdóttir (1996) segir 

að bókasöfnin eigi að hvetja leikskólakennara til að koma í reglulegar heimsóknir 

á bóksöfnin. Hún tekur fram að heimsókn ungra barna sé háð vilja annarra aðila 

og með því að fá leikskólakennara inn á söfnin með barnahópa sé hægt að ná til 

sem flestra barna og gera þau að framtíðar notendum safnanna. Í 

viðmiðunarreglum ALA (American Library Association, 1999) um þjónustu við 

börn kemur fram að mikilvægt sé að starfsfólk bókasafna hafi samstarf við aðrar 

stofnanir samfélagsins er varða börn.  Eins og fram hefur komið upplýsa 

starfsmenn bókasafnanna leikskólana um starfsemi bókasafnsins og viðburði á 

safninu. Á einu af almenningsbókasöfnunum fer  starfsmaður í heimsókn á alla 

leikskólana sem tengjast bókasafninu til að leggja áherslu á að kynna þá starfsemi 

sem þar fer fram. Sveigjanleiki starfsfólks almenningsbókasafnanna er einnig 

mikill sem felst meðal annars í því að það er tilbúið til að breyta dagskipulagi sínu 

og jafnvel vinnutíma ef það getur leitt til þess að fleiri börn hafi kost á að nýta sér 

þjónustuna sem söfnin bjóða upp á.   

6.4 Hverjar eru hugmyndir starfsfólks bókasafna og leikskóla um  

samstarf í framtíðinni? 

 
Í rannsókninni kemur fram að viðmælendur telja að þrátt fyrir rafvæðingu bóka þá 

muni bókin halda velli í sínu gamla formi. Einn viðmælenda tók fram að tilurð 

bóka er nauðsynleg þar sem bækur þurfa áfram að vera áþreifanlegar fyrir börn 

svo þau geta flett blaðsíðunum fram og til baka og skoðað myndirnar. Þetta er í 

samræmi við hugmyndir Þorbjargar Karlsdóttur (1996) en hún segir í grein sinni 

Almenningsbókasöfn og forskólabörn að bækur séu nauðsynlegur hluti af 

umhverfi barna þar sem áhugi á að lesa sé ekki sjálfsagður. Þorbjörg segir að það 

verði að vekja þennan áhuga og örva og því sé mikilvægt að lítil börn fái bækur að 

skoða löngu áður en þau geta lesið. Einn viðmælandi talaði um að bókin bæri búin 

að vera til svo lengi að hún myndi lifa áfram. Viðmælendur telja aftur á móti að 

bókasöfnin muni breytast í framtíðinni. Bókasöfnin verði staður fyrir fólk til að 

koma saman á eða nokkurs konar félagsmiðstöðvar og miðstöðvar fyrir 

upplýsingar í hinu ýmsa formi. 

Í rannsókninni kemur fram að flestir viðmælenda eru ánægðir með samstarf 

almenningsbókasafna og leikskóla eins og það er í dag. Viðmælendur telja að það 

muni halda áfram að þróast í framtíðinni og samstarfið muni fara vaxandi. Athygli 

vekur að mikill áhugi er hjá starfsfólki bókasafnanna í að fá alla leikskólana í 

heimsókn til sín og var það nefnt sem sá þáttur sem starfsfólkið vildi að yrði að 

veruleika í framtíðinni. Starfsfólk leikskólanna talaði um að það vildi nýta 

bókasafnið betur og flétta heimsóknum þangað betur inn í skipulagða dagskrá 

skólanna. Einn viðmælenda talaði um að skipulag í sambandi við starfsemi á 

leikskólum væri oft mjög mikið og því stundum erfitt að finna tíma í dagskránni 

fyrir heimsóknir. Mikilvægt er þó að fara með börn í heimsókn á bókasöfnin að 

mati viðmælenda og álíta þeir að ferðir þangað geti hjálpað til við að vekja upp 

lesáhuga hjá börnum. Það samræmist hugmyndum Önnu Þorbjargar Ingólfsdóttur 

(2006) sem fjallað hefur verið um hér að framan (sjá kafla 3), en hún vill að 

leikskólarnir nýti betur þjónustu bókasafnanna þar sem börnin upplifi bæði 

ánægju við það að heimsækja bókasafnið auk þess sem það feli í sér gildi í 

sambandi við menntun. Eins og áður er sagt bendir Cranfield (2004) einnig á 

mikilvægi þess að góð samvinna myndist á milli almenningsbókasafna og 

leikskóla þar sem í því gæti falist stuðningur við lestrarnám barna og þannig geti 

þessir aðilar í sameiningu stuðlað að eflingu bókaáhuga barna. Samkvæmt 

niðurstöðum rannsóknarinnar er áhugi fyrir hendi hjá viðmælendum til að standa 

vörð um og efla samstarfið milli almenningssafnanna og leikskólanna. Mikilvægt 

er að börn fái tækifæri til að njóta þjónustu safnanna sem mest og best frá unga 

aldri og að þau alist upp sem framtíðar notendur safnanna. Með því að notfæra sér 

þá þjónustu sem almenningsbókasöfnin bjóða upp á geta leikskólarnir jafnframt 

styrkt starfsemi sína til hagsbóta fyrir börnin. 

7. Lokaorð 
 

Í þessari ritgerð var fjallað um samvinnu almenningsbókasafna og leikskóla á 

höfuðborgarsvæðinu. Rætt var við þrjá starfsmenn á barnadeild bókasafna og þrjá 

leikskólakennara. Um er að ræða lítið úrtak sem valið var á markvissan hátt. 

Vegna  smæðar hópsins gefur úttektin óljósa mynd af viðfangsefni 

rannsóknarinnar. Ekki er hægt að alhæfa út frá henni en hún getur þó gefið 

vísbendingu og innsýn á samstarf almenningsbókasafna og leikskóla.   

Leitast hefur verið við að gefa mynd af þeirri þjónustu sem er í boði fyrir 

leikskólabörn á almenningsbókasöfnum. Niðurstöður benda til þess að áhugi er 

fyrir hendi hjá viðmælendum um samstarf sín á milli og skilningur á mikilvægi 

þess að börn hafi gott aðgengi að bókum og þýðingu þess fyrir framtíð þeirra. 

Jafnframt  kemur fram vilji um frekara samstarf að hálfu beggja aðila. Í 

rannsókninni kemur fram að starfsfólk barnadeilda á almenningsbókasöfnum 

leggur mikla áherslu á að fá leikskólana til að nýta sér þjónustuna sem er í boði 

fyrir þá og fram kemur að það var  helsta atriðið sem starfsfólk 

almenningsbókasafnanna vildi sjá í framtíðinni. 

Í starfi mínu sem leikskólakennari dylst mér ekki áhrifamáttur bóka og gildi þeirra 

fyrir börn. Börn eiga auðvelt með að lifa sig inn í frásögn og atburðarrás sögunnar 

og hægt er að sjá á svipbrigðum þeirra þegar þau samsama sig við persónu 

sögunnar. Heimur  bókarinnar verður raunveruleiki í þeirra augum og hefur áhrif á 

þau. Þeir sem lesa mikið fyrir hóp barna eiga sér eflaust flestir einhverjar 

uppáhalds sögur sem þeir vita að hefur ákveðin áhrif. Bókin Besta knús í heimi 

virkar alltaf vel þegar lesið er fyrir tveggja ára börnin og þau eru fljót að lifa sig 

inn í söguna. Þegar óskað er eftir þátttöku barnanna í sögustund er sögð sagan af 

Fóu Feikirófu. Þannig er hægt að skapa mismunandi stemmningu í hópnum með 

mismunandi sögum. það er einnig ótrúlega gaman að heyra í fjögurra ára snáða 



 

 

58 
 

grípa inn í, í upp hafi sögustundar: „hver skrifaði bókina?“ eftir að  búið er að 

leggja áherslu á það atriði í sögustundum. 

Mikilvægt er að hafa bækur í nánasta umhverfi barna og aðgengi að fjölbreyttu 

lesefni. Heimsóknir á bókasöfn er upplifun fyrir börn og við sem höfum áhrif á 

uppeldi barna ættum að leggja áherslu á að sú þjónusta sem þar er til staðar sé nýtt 

til hagsmuna fyrir börnin.   

